
که‌ خه‌یاڵ ده‌نووسێ به‌ ژووره‌که‌مدا 
به ‌ده‌نگی تریقه‌ی پێکه‌نینی 
هاوسێکانم په‌ست ده‌بم 

ده‌بمه‌وه‌ به‌ کوڕه‌ عه‌جوله‌که‌ی جاران 
ده‌ست ده‌به‌م بۆ سێوی شیعرێک و 
خۆم له‌ ڕاموسانی باخێکدا ده‌بینمه‌وه‌ 
ژنه‌که‌م پێی خۆش بێ، یان نا 
جنس له‌گه‌ڵ ته‌نیایدا ده‌که‌م و 
مناڵێ بۆ ماڵی دووه‌م ده‌خه‌ینه‌وه‌ 

واده‌که‌ین ته‌مه‌نێکی زۆر درێژی بده‌ینێ 
سه‌راب ده‌که‌ین به‌ ڕووخساری 
)با( بۆ هه‌ردوو قاچه‌کانی 
ده‌سته‌کانیشی دره‌خت و 
له‌شی له‌و په‌ڵه‌هه‌ورانه‌ی 

وه‌کو شیعر به‌ده‌م ڕێوه‌ بۆمان دێن و 
پاشان ده‌ڕۆن و ڕه‌ت ده‌بن،
ژنه‌که‌م پێی خۆش بێ، یان نا 

هه‌ر شه‌وه‌ی 
له‌گه‌ڵ کچێنی ڕووبارێکدا ده‌مێنمه‌وه‌و 
ماچ له‌ پریشکی ئاودا ده‌که‌م 
کچێنی ڕووبار ناوده‌نێم 
)که‌نار(و خۆشم )شه‌پۆل( 

گه‌ر پێمکرا 
کچێنی باخیش دێنمه‌ لای خۆم 

بۆ ئه‌وه‌ی ته‌ڕێتی 
بکه‌مه‌ به‌ری ژیانم و 
سه‌رله‌به‌ری خۆم 

پڕکه‌م له‌و ساته‌ ناسکانه‌ی 
گۆشه‌گیری لێنه‌گه‌ڕا 

چێژ له‌ باڵایان وه‌رگرم، 
ژنه‌که‌م پێی خۆش بێ، یان نا 

ئیتر ئه‌و پیاوه‌ ده‌بم 
هه‌ر جاره‌ی به‌ بیانووی سه‌فه‌رێکه‌وه‌ 
ده‌چم ژنێتی هه‌موو ڕه‌زه‌کان‌و 

ژنێتی هه‌موو دارستان و ڕێگاکان 
ئه‌زموون ده‌که‌م و 

هه‌ر جاره‌ی به‌ بیانووی سه‌فه‌رێکه‌وه‌ 
ژنه‌که‌م پێی خۆش بێ، یان نا 
ماڵی دووه‌می ته‌نیاییم 
پڕ ده‌که‌م له‌ بۆنی مێی 
هه‌موو ئه‌و ته‌ڕه ‌شیعرانه‌ی 
که‌ ده‌یانگرمه‌ باوه‌شم 
خاڵیم ده‌که‌نه‌وه‌ له‌ شوێن 
خاڵیم ده‌که‌نه‌وه‌ له‌ کات و 
له‌ خۆیاندا ونم ده‌که‌ن.



وه‌ک ئه‌و خه‌ونه‌ی
 گه‌ڵاتره‌ له‌ وه‌رین 

ماوه‌یه‌که‌
مه‌یلی گێڕانه‌وه‌ ده‌که‌م

که‌ڵکه‌ڵه‌ی شیعرێک له ‌سه‌رمدایه‌و 
دڵم پڕده‌کات له‌ گریان 
ئازاری گێڕانه‌وه‌یه‌ک 
به‌نێو لاشه‌مدا ده‌گه‌ڕێ و
ته‌نگ به‌ بیرکردنه‌وه‌م
هه‌ڵده‌چنێ، 

من، که‌ پاشماوه‌ی
عه‌شقێکی نه‌زۆکم
ته‌نها گوناهم ئه‌وه‌یه‌
له‌ودیو په‌رده‌ی ڕوانینه‌وه‌
نیگای دووباره‌بوونه‌وه‌ ده‌که‌م،

له‌ ئاوێنه‌دا..
خۆم به ‌وێنه‌که‌م ده‌ناسێنم
که‌چی بۆ ته‌نها جارێک چییه‌
زه‌رده‌خه‌نه‌یه‌کم بۆ ناکات

ناو له‌پم..
پڕه‌ له‌ پڕوشه‌ی مه‌راق و 
بۆنی ئه‌و جگه‌رانه‌ی
سێویان له‌ ده‌ستمدا
ده‌خسته‌ له‌رزین،

من، قه‌ره‌جێکی غه‌درلێکراوم
هێنده‌ی نووکی پێنووسێک
جێم له‌ شیعردا پێ ناکرێته‌وه‌
بایی فرمێسکێکی وه‌ریو
به‌سه‌ر کوڵمی نیشتماندا

هه‌ڵناخزێم
تاقه‌تی سوڕانه‌وه‌م نییه‌

به‌ ده‌وری ژووره‌ به‌ته‌مه‌نه‌که‌مدا
نه‌ ده‌توانم

به‌ره‌وپیری قامه‌تی پیریی خۆم بچم 
نه‌ ده‌توانم

ڕووه‌و شه‌که‌تبوونی عه‌شق

ئاسمانێک له‌ خۆمدا
واڵا بکه‌م بۆ فڕین، 

من، که‌ پێ به‌سه‌ر جه‌رگی خۆمدا ده‌نێم
ڕاخه‌ری ئه‌م زستانه‌

چ گه‌رمییه‌ک به ‌دڵم ده‌به‌خشێ
که ‌وشه‌یه‌ک به‌دی ناکه‌م
بۆ چه‌ند چرکه‌یه‌ک ئارامی 

چ باکم له‌ سه‌مای نائاگایی هه‌یه‌
که‌ دێڕێکم 

له‌ بێداریدا پێ حونجه‌ ناکرێ
خوێندنه‌وه‌ی 

ئه‌و ئایه‌ته‌ گوناهبارانه‌
چۆن له‌زه‌تم پێ ده‌به‌خشێ،

سه‌ر به‌ ماڵی
گه‌لحۆترین جه‌للادم
هه‌ر به‌ منداڵی
هیواکانمی

به‌ عه‌لاگه‌ی جله‌کانییه‌وه‌ هه‌ڵواسی و
یارییه‌کانیشمی بوخچه‌ کردو
له‌ شه‌وه‌ ته‌ریوه‌کانی زستاندا

به‌ )با(ی کردن،
هه‌نسکم

ده‌چێته‌وه‌ سه‌ر ڕه‌گه‌زی
ئه‌و خۆڵه‌مێشه‌ی

باران پێی نه‌کرا بیسڕێته‌وه‌،
ڕۆڵه‌ی دایکێکم

که ‌وه‌ک قاشێک سێو
له‌ وه‌رزی گه‌نجێتیدا

فڕێدرایه‌
باخچه‌ی بێوه‌ژنییه‌وه‌،
ته‌مه‌نم له‌ سووچی

حه‌وشه‌یه‌ک له‌ بیره‌وه‌ری
لێ به‌جێماوه‌
هه‌ندێکجار

سه‌رم ده‌کێشێت به‌ سنگی
ته‌زیوی خۆیداو
هه‌ندێکجاریش

غه‌رقی خه‌یاڵێکی ئه‌به‌دیم ده‌کات،
له‌ ئه‌وینێکی ته‌وه‌زه‌له‌وه‌
هاتمه‌ نێو بوون

هێشتا بۆنم به‌ ژیانه‌وه‌ نه‌کردبوو
سێداره‌ جێگه‌ی حه‌وانه‌وه‌م بوو،
من، کوڕی نیشتمانێکم
به‌ بۆنی بارووت نه‌بێ
دایکم پێ ناناسرێته‌وه‌،

تا ئێستا
ناسنامه‌یه‌ک شک نابه‌م
له‌ ویستگه‌کانی ته‌مه‌ندا
به‌ره‌و لای منداڵێتی
خۆم بچمه‌وه‌،

له‌ هه‌ر تێپه‌ڕینێکمدا

نزایه‌کی ماندوو به‌جێده‌مێنێ و
خۆی له‌ خاک و خۆڵی
وڵاتی قه‌ده‌ر هه‌ڵده‌سوێت.
ته‌نها گوناهم ئه‌وه‌یه‌

نه‌متوانیوه‌
سوره‌تێکی نامۆ

بکه‌مه‌ سه‌رمه‌شقی خواسته‌کانم،
هه‌ژارانه‌ ده‌ڕوانم و
ده‌وڵه‌مه‌ندانه‌ تێده‌گه‌م

که‌ ژیان
جگه‌ له‌ سپێده‌باشێک هیچی تر نییه‌
قۆرخبوون له‌م زه‌مینه‌ بێباکه‌دا

دیوێکی تره‌
له‌ سیحره‌ نه‌زانراوه‌کان ژیان و
سروشت گاڵته‌جاڕێکی ئه‌به‌دییه‌

هه‌راسانییه‌ ته‌نیایی
وێرانه‌یه‌



ڕامان به‌دیار
جوگرافیایه‌کی درۆوه‌، 

من و عه‌شق هه‌ردووکمان
حیکایه‌تێکی نه‌فره‌تلێکراوین

باز به‌سه‌ر ڕێکه‌وته‌ سه‌یره‌کانی 
ئه‌زه‌لدا هه‌ڵده‌ده‌ین

له‌ پشت وێنه‌ له‌بیرکراوه‌کانه‌وه‌
بۆ دۆزینه‌وه‌ی نهێنییه‌ک ده‌گه‌ڕێین، 

گه‌ڵاتر له‌ وه‌رین
سیحری گێڕانه‌وه‌یه‌ک
به‌ سێداره‌ی ته‌مه‌نناوه‌
هه‌ڵمده‌واسێ
ڕه‌شتر له‌ )با(
پرچی تێپه‌ڕینه‌کان
ده‌ژاکێنم و
به‌نێو یاسه‌مینی

ڕۆحه‌ ماندووه‌کاندا ده‌ڕۆم

سه‌فه‌ر له‌ودیو تێڕوانینه‌ ئیفلیجه‌کانمه‌وه‌
ڕۆده‌چێته‌

به‌رده‌م په‌نجه‌ره‌ خه‌م لێنیشتووه‌کان، 
من، که‌ پاشماوه‌ی
عه‌شقێکی نه‌زۆکم
ته‌نها گوناهم ئه‌وه‌یه‌
ئه‌م خه‌ونه‌ نه‌عله‌تییه‌
به‌سه‌رمه‌دی ده‌شوبهێنم

دواین وشه‌ی
نووسراوی سه‌ر وێنه‌که‌تم

ئاسووده‌یی ئه‌و ده‌مانه‌ی، پێکه‌وه‌
به‌نێو یه‌کدیدا ده‌گوزه‌راین
چیان لێهات، بۆکوێوه‌ چوون

ئه‌و وشانه‌ی کۆتاییان له‌ ئه‌زه‌له‌وه‌ مه‌حاڵ بوو، 
ئێستا

له‌ سه‌ره‌تای کامه‌ شیعردا
بوونه‌ته‌ خوناوی پێنووس،
ژیان وا تێده‌په‌ڕێت..؟!

منیش هه‌ر ئالوده‌ی مه‌راق، 
ته‌نیایی...

له‌ تاریکایی شه‌وێکدا ونی کردووم
تیشکی نیگاکانی ئێمه‌ 
وه‌رزێکه‌ یاخود ساڵانێک

نه‌بوونه‌ته‌
تریفه‌ی ڕووناکی دیتنێک، 
له‌ فه‌لسه‌فه‌ی ڕوانیندا، ستایشی

کام تێفکرینه‌وه‌ بکه‌م،

هه‌تا که‌مێک
له‌ ستایلی ڕووتم نیشانده‌یت،
به‌ ئاسمانی سه‌بووریدا فڕه‌م دێت
بۆ ئه‌وه‌ی تۆش.. قاره‌مانی
دواین خه‌ونم بیت

بڕۆ...
به‌ فریای ئه‌و مه‌لانه‌ بکه‌وه‌

به‌رله‌وه‌ی کۆچ ده‌ست پێ بکه‌ن
خه‌می فڕین 

به‌ دیواری ڕۆحیانه‌وه‌ نووسابوو..!!
له‌ داره‌ سه‌ر سپییه‌که‌ی ته‌مه‌ن و 
ڕووباره‌ پیره‌که‌ی عه‌شق بپرسه‌
ئه‌و شه‌وه‌ی به‌ یه‌کجاری
له‌به‌رچاو ونبووم

کێ ده‌یبردمه‌وه‌ بۆ لای خۆم..؟؟
به‌ پۆسته ‌)با(ی ڕۆحی تۆدا
له‌ حاشیه‌ی چ ئاواتێکدا

ترست له‌ لۆمه‌ی گوڵ هه‌بوو
ئا له‌و شوێنه‌وه‌، بپرسه‌

یاخود بڕۆ
به‌دووی قه‌ده‌ردا بگه‌ڕێ
تا ئێواره‌یه‌ک دوای بینین

پێت بڵێت:
له‌ نووکی پێنووس بپرسه‌
ئازاری کام شیعر ماوه‌

خۆڵه‌مێشی سووتانێکی تێدا نه‌بێت
ده‌نگی هاڕه‌ی کام شکاندن، ده‌چێته‌وه‌

سه‌ر وردوخاشبوونی شووشه‌
تا بستێک له ‌پشت گه‌وره‌بوونه‌وه‌
له ‌سه‌رگوزشته‌ی مناڵیمان، بڕوانین

ژیان وا تێده‌په‌ڕێت 
له‌ سێبه‌ری باڵه‌خانه‌ی وه‌فا بپرسه‌
ترپه‌ی دڵی چ عاشقێک
له‌نێو ته‌نیاییدا لێی داو

زه‌رده‌خه‌نه‌ی تێنه‌گه‌یشتن له‌دایک بوو
له‌و ڕێبوارانه‌ بپرسه‌

باخه‌ڵیان پڕ له‌ نهێنیی سه‌فه‌ره‌و
ده‌یانه‌وێت

به‌نێو دووانه‌ی خه‌ونه‌کانی
مندا گوزه‌رکه‌ن

تا له‌نێو باخچه‌ی خه‌یاڵدا
چێژ له‌ مزریی

به‌رسیله‌ خه‌نه‌کانم وه‌ربگرن،
له‌و جێ پێیانه‌ بپرسه‌

که‌ خوڕه‌ی هیچ باراناوێک
له‌ شه‌وانی شه‌قامه‌که‌ی مندا

نه‌یسڕینه‌وه،‌
تا که‌مێک نزیک بیته‌وه‌ لێم

بۆنی هه‌ناسه‌ی بولبوولێک، به‌سه‌رتا بپژێ
)با(ی باوه‌شێنی نێرگزێک
شنه‌ به‌ پرچت بکات

تکایه‌، له‌سه‌ر هه‌ڵمی په‌نجه‌ره‌کان
بۆ کاڵبوونه‌وه‌ی ئه‌و یادگارییانه‌ بگه‌ڕێ
زستانێک تا ئه‌وپه‌ڕی بارین
چلوره‌ی هیچ حه‌زێک
به‌ که‌ناریه‌وه‌ نه‌یده‌به‌ست،
ژیان له‌ تێپه‌ڕیندایه‌
بڕۆ به‌ دووی 

ئۆقیانووسی نوێبوونه‌وه‌دا بگه‌ڕێ،
له‌ شه‌پۆلی ده‌ریاکان بپرسه‌

چ نهێنییه‌ک له‌ چاوی ماسیدا هه‌یه‌؟
له‌و نه‌هه‌نگانه‌ بپرسه‌
خوێنی منیان پێ حه‌ڵاڵه‌
ژیان له‌ ئاودا 

ده‌تباته‌وه‌ بۆ بێگه‌ردی 
یان هێنده‌ی تر

غه‌رقی گوناهبارییت ده‌کات،
له‌نێو گۆرانییه‌ حه‌زینه‌کاندا

به‌سه‌ر پشتی گه‌ڵایه‌کدا
چه‌ند وشه‌یه‌کی ڕه‌شپۆشم بۆ ڕه‌وانه‌ بکه‌

تا له‌ ئێواره‌یه‌کی غه‌مگیندا
بیانکه‌مه‌..

هاوڕێی پیاسه‌کانی
ته‌نیایی خواوه‌ندێک،
ژیان وا تێده‌په‌ڕێت..
تا چیتر له‌ چاوه‌ڕوانیتدا
نه‌ده‌م له‌ شه‌قه‌ی باڵ
به‌نێو عومری سه‌رگه‌ردانێکدا

وه‌ره‌وه‌ بۆ لام 
له‌وه‌ته‌ی تۆ..

دووریت کردۆته‌ وه‌سوه‌سه‌ی فڕین
هه‌میشه‌ گڤه‌م دێت له‌ )با(داو
لووره‌م دێت له‌ گه‌رده‌لوولدا، 
هێنده‌ی باڵی په‌پووله‌یه‌ک
ته‌نک بوومه‌ته‌وه‌

چیتر به‌رگه‌ی ئه‌و هه‌موو دوورییه‌ ناگرم
بڕۆ له‌ سینه‌ی سه‌ده‌ف بپرسه‌

له‌ چاوی بازدا 
یاقووتی چ ئه‌وینێک
له‌ ئاودا ده‌بینێت،
ژیان وا تێده‌په‌ڕێت
وه‌ره‌و پێکه‌وه‌

له‌سه‌ر بڵندیی چیایه‌ک
پێکه‌وه‌ بڵێین:
داکه‌ ئه‌ی هه‌ور
ببارێ ئه‌ی باران

ئاخر ئێمه‌.. له‌مێژه‌ لێک دوورین
عه‌یامێکه‌.. لێک ده‌گه‌ڕێین

تکایه‌، ته‌ڕمان بکه‌ره‌وه‌ له‌ خۆت
تا به‌ دێراوه‌کانی زه‌مه‌ندا 

ده‌چینه‌وه‌ نێو یه‌که‌مین پێکگه‌یشتن و
ده‌بینه‌وه‌ به‌ ختوره‌ی سه‌فه‌رخوانێک

چونکه‌ دڵنیام
ده‌زانم

گه‌ر له‌ ته‌نیایی خۆمه‌وه‌ هاوار نه‌که‌م
ئه‌رێ یاره‌که‌ی دێرینم
ته‌ماشایه‌کی پشتی

دوایین وێنه‌ی ئه‌لبوومه‌که‌ی به‌رده‌ستت بکه‌ 
دڵنیابه‌ ئا له‌وێدا

به ‌بێده‌نگی ده‌مدۆزییه‌وه‌و
چیدی بۆ ساتێک تێگه‌یشتن 
له‌ ئێواره‌ی هیچ حه‌زێکدا
ناگه‌ڕێیت بۆ یاربوونه‌وه‌‌؟

تا کۆتایی لێزمه‌ی باران

ده‌بێ تا دوا دڵۆپی ئه‌م بارانه‌
ده‌ستی دووکه‌ڵی جگه‌ره‌که‌م بگرم و

بڕۆم..
تا دوا قومی

ئه‌م عه‌زاب نۆشینه‌
سه‌ر به ‌دیواره‌که‌ی
بێهوده‌بووندا بکێشم
تا کۆتایی ئه‌م تێڕوانینه‌
بێ چاویلکه ‌بم

تا له‌که‌داربوونی ئه‌و ئیمانه‌
به ‌به‌رگی سپییه‌وه‌
به‌رده‌م 

ئاوێنه‌که‌ی ڕۆح به‌رنه‌ده‌م
ده‌بێ تا کلۆربوونی هیواکه‌م
نهێنیی ئه‌م گێڕانه‌وه‌یه‌
به‌ سنگمه‌وه‌ بنوسێنم
به ‌کۆڵێک خه‌یاڵی ته‌ڕه‌وه‌

خۆم به‌ ماڵی
ڕازێکی ژه‌نگگرتوودا بکه‌م
به‌ مشتێک سێوی سووره‌وه‌
له‌به‌رده‌م په‌نجه‌ره‌ی
ته‌مه‌ننادا بوه‌ستم

به‌ ده‌م و لێوێکی وشکه‌وه‌
بۆ حه‌وشه‌ی سه‌راب بگه‌ڕێم

به‌ خۆم و ده‌فته‌رێک یادگارییه‌وه‌ 
له‌ ده‌رگای ماتڵبوون بده‌م
به ‌گیتارێکی یاخییه‌وه‌
ژیان بژه‌نم،

که‌ من له‌م بێئۆقره‌ییه‌مدا
خاچ تا ئه‌وپه‌ڕی داکوتان 

به ‌مه‌چه‌کی
مه‌سیحێکی تره‌وه‌ ده‌بینم
که‌ له‌م بێزارییه‌دا

دره‌ختێک له‌ فه‌نابوونمدا ده‌نێژرێ

ده‌بێ..
تا باڵقبوونی ترێ 

خۆم به‌ ڕه‌زێکی شه‌یداوه‌ هه‌ڵخه‌م 
تا تلۆقینی هه‌نار 
خه‌ریکی هۆنینه‌وه‌ی 
پرچه‌ سپییه‌کانی وه‌فا بم 

یان ده‌بێ 
خۆم به‌ چڕینی 
گۆرانییه‌کی حه‌زینه‌وه‌
خه‌ریک بکه‌م 

ده‌بێ تا گه‌ینی ئاڵوباڵو
دوعا بۆ گه‌یشتنی 
هه‌ڵوژه‌ بکه‌م

سوژده‌ بۆ بێنوێژی 
کوکوختییه‌کان ببه‌م
به‌رماڵی حاجییان
له‌به‌رده‌م وێنه‌که‌ی

مریه‌می پیرۆز دابخه‌م،
ده‌بێ وه‌ک که‌وتنه‌ خواره‌وه‌ی

ده‌نکێک توو..
خه‌ونی به‌جێماوی 
ژێر دره‌خته‌کان ڕابچڵه‌کێنم
قریشکه‌ له‌ بێده‌نگی هه‌ستێنم
بۆ ئه‌وه‌ی به‌ ژیان بڵێم: 

)ئه‌ها.. دووری
چۆن ده‌مانبارێنێ
ئه‌ها.. بیرکردنه‌وه‌
چیمان پێ ده‌کات(،

ده‌بێ
له ‌زیکه‌زیکی زه‌رنه‌قووته‌یه‌کدا
ئاوازێک بۆ فڕین ساز بکه‌م
له‌ خۆگیڤکردنه‌وه‌ی چۆله‌که‌یه‌ک

تا جووتبوون
بۆن به‌ غه‌ریبی مێینه‌وه‌ بکه‌م

ده‌بێ
تا دۆزینه‌وه‌ی یاقووته‌که‌ی ڕۆح 

خه‌ریکی خوێندنه‌وه‌ی
نووسینی یادگاری

سه‌ر کورسیی پارکه‌کان بم
تا ته‌واوبوونی
بانگی مزگه‌وته‌کان

بیر له‌ وشه‌ی ئیمانداری و 
دزینی پێڵاوه‌کان بکه‌مه‌وه،‌
له‌ ته‌ریقه‌تی میوانداریدا

پێشوازی
له‌و په‌پووله‌ عه‌یارانه‌ بکه‌م
که‌ خۆیان له‌ باق و بریقی

باخچه‌ شاردۆته‌وه‌
ده‌بێ..

به‌و نه‌خشه‌ی ئومێده‌ی که‌ هه‌مه‌
خه‌ریکی ساڕێژکردنی

برینه‌که‌ی نێو سینه‌م بم
تا خۆشه‌ویستی پێم ده‌ڵێ:
)ئه‌ها.. عه‌شق 
چه‌ند ته‌نیایه‌
ئه‌ها.. ته‌نیایی

چه‌ند پڕه‌ له‌ عه‌شق(،
ده‌بێ ته‌ماشای

ڕووتبوونه‌وه‌ی پرته‌قاڵ بکه‌م
نه‌ک بکه‌وێته‌ 

ژێر نه‌زه‌ری جه‌للادێکه‌وه‌
تا به‌تاڵبوونه‌وه‌ی عه‌وره‌تی 
پیاوه‌ ئاسک کوژه‌کان
ده‌بێ پاسه‌وانی
دارهه‌رمێ بکه‌م
تا ئه‌و ده‌مه‌ی

ده‌نگێ له‌ خۆخواردنه‌وه‌م هه‌ڵده‌ستێ و
پێمده‌ڵێ:

)باخه‌وان هێند بێ شاهامه‌تانه‌
ده‌ستی بۆ گوڵه‌کان ده‌برد

مینای ڕۆح
ده‌که‌وته‌ کرۆژینی
په‌نجه‌کانی خۆی..
ئه‌ها.. خه‌نجه‌رێک
له‌ زمانت گیر بووه‌و
نایه‌ڵێ له ‌وتندا

دوا کڕوزانه‌وه‌ی عه‌شق
بنووسیته‌وه‌و

یه‌که‌مین گێڕانه‌وه‌
له‌ هه‌ناسه‌ته‌وه‌ ده‌رچێ(،

من ده‌بێ..
خۆم له‌م نه‌گبه‌تییه‌
به‌دوور بگرم

خودایه‌ سه‌بووریم بده‌ره‌وه‌
با نه‌بمه‌ قو‌ربانی

ئه‌م بێده‌نگییه‌
من ده‌بێ..

تا سرووشتی خاوبوونه‌وه‌ی ئه‌م ڕقه‌..
ڕێنه‌ده‌م په‌شیمانی
به‌رۆکم بگرێ
تا ده‌ربازبوون 

له‌م باوێشکی ته‌مبه‌ڵییه‌
خه‌ریکی ڕاهێنانی بازێک بم
بۆ دۆزینه‌وه‌ی ئه‌ڵماسه‌کانی

نێو دڵی ده‌ریا
ده‌بێ..

تا کۆکردنه‌وه‌ی
گله‌ییه‌کانی چه‌تر
خه‌ریکی دادگاییکردنی
ڕه‌شه‌با بم
تا کردنه‌وه‌ی

 په‌نجه‌ره‌ی ئه‌م زه‌مه‌نه‌

له‌گه‌ڵ ڕۆژه‌کانی هه‌فته‌دا بجه‌نگم
نه‌ک نه‌مپه‌رژێ

خه‌یاڵه‌ جوانه‌کانی بێداربوونه‌وه‌ 
بخه‌مه‌ گیرفانی

کراسه‌ که‌سکه‌که‌ی هیواوه‌
ده‌بێ..

تا خه‌جاڵه‌تبوونی چه‌قۆ
دڵنه‌وایی

سێوه‌ قاشکراوه‌کان بده‌مه‌وه‌،
که ‌من به‌دیار

هێمنیی ئێواره‌یه‌که‌وه‌ ڕامابووم
له‌پڕ پیاسه‌یه‌کی به‌جێماو
به‌ شه‌قامێکی کڵۆڵه‌وه‌
به‌ ده‌نگی به‌رز پێی وتم:

)ڕامان به‌دیار
ئێواره‌ سه‌رخۆشه‌کانه‌وه‌
ده‌تخاته‌ سه‌مای نائاگاییه‌وه‌

ئه‌ها.. چه‌نده‌ به‌جێماوی
ئه‌ها.. ته‌پوتۆز

له‌ پشته‌وه‌ت هه‌ڵناسێ،
زینی ئه‌سپه‌که‌ت تووند بگره‌و

غارده‌..
ئه‌ها.. فه‌رسه‌خێک ماوه‌ بۆ گه‌یشتن(

من ده‌بێ
تا چنگکه‌وتنی

ناسکترین گێلاسی په‌یڤه‌کان
)وه‌ک پیره‌مه‌گروون 

سه‌ر له‌ حوجره‌ی نالی بده‌م(1*
تا درکاندنی 

به‌شێکی تر له‌م نهێنییه‌
باس له‌ پیربوونی

ڕێواسێکی گۆپاڵ به‌ده‌ست بکه‌م
له‌ به‌هارێکی هه‌رزه‌دا،

1* له‌ ناونیشانی قه‌سیده‌یه‌کی شه‌هید دڵشاد مه‌ریوانی –ه‌وه‌ وه‌رگیراوه،‌ به‌ڵام به‌ 
ده‌ستکارییه‌وه‌.

خۆم به‌ خوێندنه‌وه‌ی
ئایه‌ته‌ گوناهباره‌کانی
زه‌مه‌نه‌وه‌ بخافڵێنم
ده‌بێ تا هێوربوونه‌وه‌م
به‌رچنه‌یه‌ک ئیحساس
له‌ زاکیره‌مدا بدۆزمه‌وه‌،
تا گێڕانه‌وه‌ی حیکایه‌تێکی
سه‌ر ماشوبرنجی
خه‌ریکی له‌به‌رکردنی

مه‌عریفه‌ی خه‌ونه‌کانم بم
به‌ڵکو جوانی

ببێته‌ یه‌که‌مین وانه‌ی
هه‌نسکه‌ شێداره‌کانی په‌نهانی و

منیش له‌نێو
ئازاره‌ هه‌میشه‌ییه‌که‌ی نووسیندا

له‌ گه‌واڵه‌ هه‌وره‌که‌ی
بارین ده‌رباز بم

له‌ پیریدا

قۆرخ بووم له‌ خه‌یاڵداو
خه‌ریکه‌ عاده‌ت به ‌ڕامانه‌وه‌ بگرم
ئاخر نازانم به‌م ئێواره‌یه‌
ئه‌م تاڵه‌مووه‌ چی بوو

به ‌شنه‌شن که‌وته‌ سه‌رده‌ستم
وام لێهاتووه‌ ده‌رگای پرسیار بخه‌مه‌ سه‌رپشت و 
به‌ ساته‌ عه‌ده‌مچووه‌کانی جارانمدا بچمه‌وه‌،

هه‌ندێکجار
بیرکردنه‌وه‌ له‌ ڕابردوو

گه‌ڕانه‌ به ‌شوێن دۆزینه‌وه‌ی نهێنییه‌ک
له ‌زیهنی به‌سه‌رداتێپه‌ڕینی کاتدا
مه‌علومه‌ له‌خۆڕا هیچ سه‌ره‌تایه‌ک

ناگاته‌ کۆتایی ئاوابوون
تا له‌ ڕه‌نگی نارنجیدا

مه‌غریبێک فه‌نای بکات له ‌خۆی،
ئه‌شێ پێمنابێته‌ نێو وه‌رزێکی نوێ

وه‌رزێک..

پڕ له‌ وێنه‌ی خه‌زان و
کاڵی ئه‌و لیمۆیانه‌ی

له‌ چاوه‌ڕوانی بێزووی ژنێکدا پووکانه‌وه‌
پڕ له‌ بۆنی ئه‌و ناسکه‌ خه‌یارانه‌ی

شاعیرێک له‌ مه‌ستیدا
له‌دوای هه‌ر پێکێک 
دایده‌کرمێنێت،
ئه‌م ئێواره‌یه‌

جودا له‌ ئێواره‌کانی ڕابردوو
به‌رده‌م په‌نجه‌ره‌ی ژووره‌که‌م
خاڵییه‌ له‌و سێبه‌رانه‌ی

ڕۆژانی دی به ‌سوچێکه‌وه‌ جێده‌مان
که‌نه‌فتی سه‌رجێگه‌ نیم و 

توانای ته‌ماشاکردنی ئه‌ودیوی په‌نجه‌ره‌م نییه‌
وه‌ک ئه‌وه‌ی له‌ ڕۆخی زه‌لکاوێکدا
تیمساح قاچی گه‌ستبێتم و

مێرووله‌ خه‌ریکی ڕۆحکێشانم بێت

ناتوانم ده‌ست بده‌مه‌ کتێبه‌که‌ی به‌رده‌مم و
له‌رزۆکی به ‌ده‌ستمدا دێت،

جاران..
گوێم نه‌ئه‌دایه‌ وه‌رینی تاڵه‌مووی سه‌رم و

هه‌میشه‌ ئاوێته‌ی 
خه‌ونه‌ به ‌لاسک چووه‌کان ده‌بووم
ترسم له‌ لۆچی ڕوومه‌ت نه‌ده‌کرده‌وه‌و
وه‌ک ئاسک به‌نێو شیعره‌کانمدا ده‌گوزه‌رام

جاران..
ئێواره‌کانی پڕ بوون له‌ خاوکردنه‌وه‌ی پرچ و

پیاسه‌ی شه‌قامه‌کانی شار
پڕ بوو له‌ نیگای ئه‌و کچانه‌ی
جوانییان به‌ هه‌نده‌ران سپارد
له‌ سیمای ئه‌و قه‌یره‌کچانه‌ی

هه‌میشه‌ خه‌ویان به‌ کراسی سپی و
چاوه‌ڕوانیی گه‌ڕانه‌وه‌ی
گه‌نجه‌کانی دووره‌وڵات

تاسانبوونی،
له‌م ئێواره‌یه‌دا

ختوره‌ی هیچ حه‌زێک به ‌لاشه‌مدا نایه‌ت
کات وه‌ستاوه‌و

وه‌ک شێت به‌ په‌نجه‌ ته‌مه‌ن ده‌ژمێرم
ڕوو ده‌که‌مه‌ ئاوێنه‌که‌م و
بوارده‌ی ته‌ڵخییه‌ک

ماوه‌م نادات خۆم ببینم
ده‌مه‌وێت به‌ پلیکانه‌دا هه‌ڵزنێم
هێز له‌ چۆکمدا نییه‌ بۆ سه‌رکه‌وتن
غیره‌تی ئاوڕدانه‌وه‌م نییه‌ له‌ خۆم و
له‌ ته‌ریقبوونه‌وه‌دا ده‌توێمه‌وه‌

شه‌که‌تم و له‌ژێر سایه‌ی سه‌یوانی ته‌مه‌ندا
دروود بۆ ئه‌و چرکه‌ساتانه‌ ده‌به‌م
مناڵانه‌ ده‌یخستمه‌ بیردۆزی ته‌مه‌نناوه‌
ئه‌مه‌ چ ئێواره‌یه‌کی پڕ زامه‌
)با( پرچم ده‌ژاکێنێ و

بۆ قووڵایی یادگارییه‌ک لوولم ده‌دات،
ئه‌م ئێواره‌یه‌

وه‌ک سه‌فه‌ری ڕێبوارێکه‌
له‌ بیابانێکی سه‌رابی و

گه‌ڕان به‌دووی قومێک ئاودا
نه ‌ئه‌وه‌تا، به‌دیار سه‌ره‌تای نووسینی شیعرێکه‌وه‌

ده‌که‌ومه‌وه‌ خۆخواردنه‌وه‌
تا له‌ گوناهی خه‌یاڵێک پاک ببمه‌وه‌،
نه ‌ئه‌وه‌تا سیگارێک شک ده‌به‌م

بۆ خۆله‌بیرچوونه‌وه‌
تاکو که‌مێک ئۆقره ‌بگرم

به‌ یادی شکانی شووشه‌یه‌که‌وه‌، 
ئه‌م ئێواره‌یه‌

نوری نیگای هیچ عاشقێک
نامباته‌وه‌ بۆ پیرۆزیی یه‌که‌مین سۆز

تا به‌دیار سه‌فه‌ری هه‌میشه‌یی کۆنه‌یاره‌وه‌
بیر له‌ ناشتنی میهره‌بانی حه‌زێک بکه‌مه‌وه‌

ته‌نیام و که‌وتوومه‌ته‌ نێو گێژاوی ئه‌م ئێواره‌یه‌وه‌
دوور نییه‌ له‌وپه‌ڕی نائاگایی..
خافڵ له‌ هه‌موو ویستێک
بێزار له‌ گشت مه‌رامێک
ئه‌م خه‌یاڵه‌ نائاساییه‌ بمباو

به‌ فریای ده‌نگی سۆڵۆی ئاوازێکی حه‌زین نه‌که‌وم،
یاخود ماوه‌ی گوێگرتنم نه‌مێنێ و

له‌نێو تاریکایی ته‌مه‌ندا
ئه‌شک به‌ چاومدا بێته‌ خوار،

هه‌ندێکجار..
تێفکرینه‌وه‌ له‌و خه‌ونانه‌ی دێنه‌ دی 
چوونه‌ به‌ره‌و ناوه‌ڕۆکی حاڵیبوون و
هه‌ندێکجاری دیش دۆڕاندن،
ئه‌م ئێواره‌یه‌ واملێهاتووه‌

نه‌خشه‌ی بێخه‌وشی خه‌یاڵم بشێوێنم و
بۆ چه‌ند ساتێک

دوور له‌ فه‌نتازیای بیرۆکه‌م 

بگه‌ڕێمه‌وه‌ بۆ نێو خۆم
له‌ ژوورێکی هه‌واکێشی پاییزانه‌و
دۆزینه‌وه‌ی کلیلی ئه‌و ده‌رگایانه‌ی

هه‌میشه‌ به ‌ڕووی خۆشبه‌ختیدا داده‌خرێن
چوون هه‌ست ده‌که‌م

قاره‌مانی هیچ حیکایه‌تێک له‌ زه‌ینمدا نه‌ماوه‌
خه‌می خۆمی بۆ بڕێژم و
بیکاته‌ چیرۆکی ژیان،
ئه‌م ئێواره‌یه‌

کڕنووشی هیچ مه‌به‌ستێک نه‌ماوه‌
ته‌نیایی خواوه‌ندێکی بۆ شه‌رح بکه‌م
ئازاری جه‌سته‌یه‌ک نه‌ماوه‌

غه‌دری نه‌مانی
حه‌وسه‌ڵه‌ی خۆمی لا بدرکێنم

ئیتر زه‌مه‌نی گێڕانه‌وه‌ی ئه‌و تێکسته‌یه‌
له‌مێژه‌ له‌نێو په‌نجه‌ی ده‌ستی چه‌پمدا ده‌گه‌ڕێت

کاتی درکاندنی ئه‌و نه‌هێنییانه‌یه‌



53

ژیانمی به ‌سه‌کۆی دیوارێکه‌وه‌ هه‌ڵواسیوه‌
من پیرێتیم له‌ دووکه‌ڵی جگه‌ره‌یه‌کدا دۆزییه‌وه‌و

ئێستا تێده‌گه‌م
ئه‌مه‌ ئێواره‌ی ماشوبرنجی ته‌مه‌نه‌و
ژیان به‌وانه‌ی دوای خۆم ده‌سپێرم.

شتێك له‌ ڕۆحما ... ستاره‌ ده‌گرێ‌

ژیانكردن.. جگه‌ له‌ خۆهاوێشتنه‌ نێو گه‌رووی‌ تیمساحه‌كان‌و
خۆ مه‌ڵۆسدان له‌پاڵ بوغزدا، پیشه‌یه‌كی‌ دیكه‌ی‌ نییه.‌

ئه‌مه‌ به‌شێك بوو
له‌ ده‌نگدانه‌وه‌كانی‌

دیوی‌ پشته‌وه‌ی‌ ئه‌و خه‌یاڵه‌ لاڕێیانه‌ی‌
به‌نیاز بووم

له‌سه‌ر ئیقاعی‌ شیعرێك بیاننووسمه‌وه‌‌و
دواجار..

له‌ سه‌فه‌رنامه‌ شێواوه‌كانی‌ زه‌مه‌ندا دایاننێم،
به‌ر خه‌یاڵكه‌وتنی‌ حه‌قیقه‌ت

دۆزینه‌وه‌ی‌ وه‌همه‌ جێماوه‌كانی‌ ژیانه‌
له‌ نزیك، بچووكبوونه‌وه‌ی‌ گه‌ردوون‌و
هه‌ڵگرتنه‌وه‌ی‌ ئه‌و كاته‌ به‌ربڵاوانه‌یه‌
كه‌ له‌ناو ته‌بیعه‌تی‌ ڕه‌نگدا ونبوون‌و

منیشیان..
هه‌ر به‌ قه‌ڵه‌مه‌كه‌ی‌ ده‌ستمه‌وه‌ سڕییه‌وه‌،

ئه‌و كاته‌ی‌ ئولفه‌تم به‌ خۆمه‌وه‌ گرت‌و
په‌نام برده‌ به‌ر گێڕانه‌وه‌

سیحرێك له‌وسه‌ری‌ ئاشناییه‌وه‌
فڕێی دامه‌ سه‌ر ئه‌ستێره‌یه‌كی‌ نه‌ناس‌و
دوای‌ ئه‌وه‌ی‌ په‌ڕه‌یه‌كی‌ به‌ ناوچه‌وانمه‌وه‌ نا

ده‌ستێكی‌ له‌ ڕووخسارم وه‌رداو
بۆ ئه‌به‌د ڕه‌شی‌ كردمه‌وه‌،

ئه‌گه‌ر نا.. نه‌مده‌ویست له‌خۆڕا
سكێچی‌ ته‌نیاییم تێك بچێ‌و
گه‌ڵای‌ دره‌ختی‌ ته‌ماشام

هه‌ڵوه‌رێته‌..
ناو بۆشایی‌ تارماییه‌كانی‌ جه‌هاله‌ته‌وه‌،
ده‌مویست به‌ چاوی‌ ته‌ڕی‌ سه‌حه‌ردا

بچمه‌وه‌ ناو ئاهونزوله‌ی‌ ئه‌و سه‌رده‌مانه‌ی‌
له‌نێو نامه‌ خووساوه‌كاندا
موعتات بووم..

به‌ ده‌ست خۆخواردنه‌وه‌وه‌‌و

لای‌ ڕابردوویه‌كی‌ شه‌كه‌ت
كۆشكی‌ نامورادیم هه‌ڵچنی‌،

هه‌ر ئه‌و كاته‌ی‌
به‌ خۆم‌و باوه‌شێك مردنی‌ شیرینه‌وه‌
به‌ خۆم‌و كۆشێك غه‌ریبیی‌ قسه‌خۆشه‌وه‌
دیرۆكی‌ وتنم له‌ نه‌سلی‌ گۆرانی‌‌و

سه‌رقاڵبوون
به‌ تێپه‌ڕینه‌كانه‌وه‌
وای لێكردم

گوێم له‌و ناڵینانه‌ نه‌بێ
كه‌ له‌ شوێن پێكانی‌ زه‌مه‌نه‌وه‌ به‌رز ده‌بنه‌وه‌،

له‌بیری‌ بردمه‌وه‌
ئاوڕێك له‌و ئه‌وینه‌ بده‌مه‌وه‌
كه‌ سه‌ری‌ بڕاوی‌ منی‌
برده‌وه‌ بۆ پاییزی‌ ته‌مه‌ن‌و
لافیته‌ی‌ ته‌نیاییمی‌

به‌به‌ر په‌نجه‌ره‌كانی‌ ڕوانیندا هه‌ڵواسی‌،

بیرم نه‌بوو
شتێكی‌ كه‌م له‌و بوغزه‌ ڕۆكه‌م
كه‌ له‌ وارگۆنی‌ قیتاره‌كه‌ی‌ كاته‌وه‌

كه‌وته‌ ناخمه‌وه‌‌و
دوور... له‌وسه‌ری‌ خۆمه‌وه‌ به‌جێ هێشتم،
سه‌رده‌مێ‌ لای‌ پیره‌باخێكی‌ گۆچان به‌ده‌ست‌و

كه‌ڕه‌تێ‌ له‌نێوان خۆم‌و خودایا
تووشی‌ بیرچوونه‌وه‌ی‌ ئه‌و شتانه‌ ده‌هاتم

كه‌ بۆ فه‌نابوونی‌ دڵێ‌
له‌ناو عیشقێكی‌ خاوێندا
به‌سه‌ر چاونه‌ترسی‌
پلیكانه‌كانی‌ یه‌قیندا
سه‌رده‌كه‌وتم‌و

هه‌میشه‌ له‌ به‌رزاییه‌وه‌
نیگام ده‌خسته‌

سه‌ر جنسی‌ ئه‌و كۆتره‌ چاوچنۆكانه‌ی‌
به‌قه‌ده‌ر هه‌موو دنیا

حه‌زیان به‌ فڕین ده‌كرد‌و
به‌قه‌ده‌ر هه‌موو گه‌ردوونیش
به‌سه‌ر سه‌ری‌ عاشقه‌كانه‌وه‌

بوغز دایده‌گرتن‌و
به‌ ده‌نگدانه‌وه‌ی‌ ماچ هه‌راسان ده‌بوون،

هیچ شتێك هێنده‌ی‌ بینین
تووشی‌ دڵه‌خورپه‌م ناكا
ئه‌وه‌نده‌ هه‌یه‌ ده‌زانم
ڕۆژێك دێ‌

سه‌رم پڕ ده‌بێت له‌و ورده‌ دیتنانه‌ی‌
به‌ده‌م تێپه‌ڕینم به‌ شوێنه‌كاندا وه‌رمگرتوون‌و

بێئه‌وه‌ی‌ پێبزانم
له‌ نووسینی‌ ژێر په‌نجه‌‌كانمدا

خۆیان ده‌ڵێنه‌وه‌‌و
به‌ ڕیتمی‌ شیعرێكی‌ عاشقانه‌مدا

ده‌نگدانه‌وه‌یان
ده‌گاته‌ ئه‌وپه‌ڕی‌

ئاسمانه‌ توڕه‌كانی‌ سه‌ره‌وه‌‌و
هه‌موویان ده‌خاته‌

پڕمه‌ی‌ گریانێكی‌ عه‌جیبه‌وه‌،
ده‌زانم .. ڕۆژێك دێ‌

ئه‌وه‌ی‌ ماوه‌ی‌ گێڕانه‌وه‌ی‌ نه‌بوو
ئه‌وه‌ی‌ كاتی‌ گه‌یشتنی‌ مابوو

ئه‌وه‌ی‌ له‌ سه‌ره‌تای‌ ده‌ركه‌وتندا بوو
پێكه‌وه‌ ده‌ڕژێنه‌

ناو گه‌رووی‌ تیمساحه‌كانه‌وه‌‌و
له‌پاڵ بوغزدا ون ده‌بن،
بێئه‌وه‌ی‌ هه‌ستی‌ پێ بكه‌م
بێئه‌وه‌ی‌ به‌ خۆم بزانم

شتێك له‌ ڕۆحما ستاره‌ ده‌گرێ‌‌و
ئیدی‌ ناتوانم له‌نێویا هه‌ڵبێم،

تاكه‌ شتێك
كه‌ وه‌ك ئاوێنه‌

ده‌مكات به‌ هه‌زار پارچه‌وه‌و

هه‌ر به‌شێكم
بۆ شوێنێكی‌ دوور
تووڕ ئه‌دا

وه‌ك بڵێی‌ بیه‌وێ‌
تۆڵه‌ی‌ ئه‌وه‌م لێ بكاته‌وه‌
كه‌ ده‌ستم خسته‌ ناو خوێنی‌
ژه‌نینی‌ شمشاڵێكه‌وه‌‌و
ڕۆحی‌ مۆسیقایه‌كم دزی‌
كه‌ شه‌قێكم له‌ ڕابردوو دا‌و

سه‌ری‌ خۆم هه‌ڵگرت بۆ ناشوێن،
پێده‌چێ‌ بیه‌وێت
زمانم ببڕێته‌وه‌‌و

بیبه‌خشێت به‌و خواوه‌نده‌ی‌
ئاسایی‌ نه‌بووه‌ له‌لای‌ ئه‌وه‌وه‌
سوره‌تی‌ عه‌شق ئه‌زبه‌ر بكه‌م،

ڕه‌نگه‌ بیه‌وێ‌
ئه‌و هه‌موو حیكایه‌تانه‌م ببات

كه‌ سه‌رجه‌میان
باس له‌ بێغیره‌تی‌ زریانه‌كان‌و

هه‌ڵمه‌تی‌ شه‌پۆله‌كانی‌ جه‌هاله‌ت ده‌كه‌ن،
ڕه‌نگه‌ وابێ‌

ده‌نا هه‌رگیز نه‌مویستووه‌
دیوی‌ پشته‌وه‌ی‌ حیكایه‌ته‌كان بگێڕمه‌وه‌‌و

سه‌رله‌به‌ری‌
شته‌ ون‌و په‌نهانه‌كان بدركێنم،

ڕه‌نگه‌ وابێ‌
شتێك له‌ ڕۆحما ستاره‌ی‌ گرتووه‌

دوور نییه‌ نه‌یه‌وێت
ڕووی‌ ئه‌ودیوی‌ ته‌مه‌نناكانم
به‌ بوغزی‌ زه‌مه‌ن نه‌شواته‌وه‌‌و

فڕێم نه‌داته‌وه‌
بۆ سه‌ره‌تای‌ یه‌كه‌مین چاوهه‌ڵهێنانی‌ ژیانكردنم

له‌ناو بێچێژبوونی‌ خۆیدا،

ئه‌گه‌ر نا
ئه‌وه‌ چییه‌ سه‌رم ده‌كێشێ‌ به‌ گوناهدا‌و
به‌م هه‌موو ماته‌مینییه‌ی‌ خۆمه‌وه‌

لێناگه‌ڕێ‌
ده‌رسێك له‌و هێڵه‌ ناڕێكانه‌وه‌ وه‌رگرم
له‌ ته‌بیعه‌تی‌ ڕێگاكاندا دروست بوون‌و

خوویان داوه‌ته‌
داپۆشینی‌ ساته‌ دره‌وشاوه‌كانی‌ تێگه‌یشتن،

له‌و هه‌موو كه‌ئابانه‌ی‌
دوای‌ ئازاردان

ده‌چه‌قێنه‌ سه‌ر دڵی‌ بریندارم‌و
ماوه‌ ناده‌ن

له‌ كۆتایی‌ ته‌مه‌نی‌
پیره ‌دره‌ختێك حاڵی بم

كه‌ به‌ده‌م مه‌شغه‌ڵه‌تی‌ ده‌ورانه‌وه‌
سیس هه‌ڵگه‌ڕاوه‌‌و

وه‌جهی‌ ده‌چێته‌وه‌ سه‌ر خۆم.



سێبه‌‌ر و جه‌سته‌.. غه‌ریبێکی ڕژاو

)غوربه‌تی‌.. پیاوێکی سه‌ر ماشوبرنجی‌ ئه‌وپه‌ڕی‌ 
ژیرنه‌بوونه‌وه‌ی‌ گریانه‌(

ئه‌م قه‌سیده‌یه‌ پێشکه‌شه‌ به‌ )جه‌مال غه‌مبار(

که‌ خه‌می نووسینه‌وه‌ی شیعرێ 
به‌ دڵمه‌وه‌ ده‌نووسێ و
گێژاوی گه‌یشتنی خه‌یاڵێ

زاکیره‌م به‌ خۆیه‌وه‌ ده‌پێچێته‌وه‌
ئیدی په‌نایه‌ک نامێنێ... خۆمی‌ تیا بڵێم...!

من، ڕۆحی خۆمم
له‌نێو گۆڕێکی‌ خاڵیدا به‌جێ هێشتووه‌ و

ئێستا ناتوانم...
به‌م جه‌سته‌ غه‌ریبه‌م بڵێم:

تۆ ده‌توانی... تێهه‌ڵچیته‌وه‌ جاران و 
هه‌ورێک له‌ گریان ژوورسه‌رت نه‌گرێ؟
ده‌توانی... به‌ مناڵه‌کانی‌ ئه‌وێ بڵێیت

گه‌وره‌ مه‌بن

گه‌وره‌بوون جگه‌ له‌ عه‌زاب هیچی تر نییه‌؟
ده‌توانی‌... غه‌ریب

ئه‌و ڕێگا دووره‌ی ژیان قه‌دبڕ بکه‌یت و 
چرکه‌یه‌ک ڕۆحم بۆ بێنیته‌وه‌؟

تا منی وه‌ریوی ناو ئه‌م جه‌نگه‌ڵه‌‌
بۆ بێزاری... پێناسه‌یه‌ک و 
بۆ گه‌ڕان... هاوڕێیه‌کم هه‌بێ و

له‌ شورای‌ ئه‌م ته‌نیاییه‌ په‌نهانه‌ی‌ خۆم ده‌ربچم و
له‌وێی‌ به‌جێماوییه‌که‌ی‌ خۆمدا

پڕ.. پڕ ببمه‌وه‌ له ‌ڕابردووی‌ وه‌رین
له‌ گه‌یشتنه‌وه‌ به‌ مه‌ودا ماندووه‌کانی‌ باران،

ئاخر ئێستا...
من له‌ سه‌رای خه‌مێکدا ڕوواوم
له‌وسه‌ری ماتڵبوونی خۆمه‌وه‌ 
نیگا ده‌خه‌مه‌ سه‌ر هه‌ر شتێ
هه‌ر ئاگری‌ بێ‌ وه‌ڵامییه‌‌
پووشی‌ ئۆقره‌م ده‌سوتێنێ‌،

خۆ ئه‌گه‌ر ... غه‌ریب
ئه‌م ئه‌نگوسته‌ حوزنه‌م تیا نه‌بێ و
ئه‌م دڵپڕییه‌‌ له‌ مندا نه‌بووایه‌

چۆن ده‌متوانی
گریانی‌ خوا بنووسمه‌وه‌،
لوتفێ بکه‌.. ئه‌ی غه‌ریب

ئه‌م ماڵه‌ له‌ ده‌نگدانه‌وه‌ی خۆیدا
خه‌ریکه‌ که‌ڕ ده‌بێ و
ئه‌م په‌‌نجه‌رانه‌ 

له‌به‌ر نه‌بوونی ڕوانین
خه‌ریکه‌ ڕه‌نگ بیانگرێ

ده‌ست له‌سه‌ر نوری دوعایه‌ک دانێ و
ئیمانم پڕ بکه‌ له‌ پاڕانه‌وه‌

چاو له‌سه‌ر شیعرێکی )مه‌حوی( هه‌ڵخه‌و
ڕۆحم بسپێره‌ به‌ خودا
بێباک به‌و 

ئه‌م گیانه ته‌ڕه‌ی ناو شیعرم

فڕێده‌ره‌...
ناو لاشه‌ی سووتاوی ئاسکێکه‌وه‌
ئه‌م گیانه‌ گرانه‌ی قه‌سیده‌م

بخه‌ره‌ ناو جه‌سته‌ی کوژراوی ژنێکه‌وه‌ 
چونکه‌ ده‌زانم

به‌ده‌م هه‌ناسه‌سواری دێڕێکه‌وه‌ له‌ناوبران و
له‌وێی نائومێدی خۆیاندا
حه‌زێکیان له‌ پاش جێماوه‌
قه‌نده‌حه‌زێک... ده‌بێ بیچێژن،
شکۆمه‌ندی ئه‌م هیچگه‌راییه‌
له‌کوێوه‌ هاتووه‌... غه‌ریب

من لێره‌ی‌ ده‌رقه‌ت نه‌هاتنی تاوانه‌کاندام
جه‌سته‌م بووه‌ به‌ عه‌سای‌ ده‌ستی جه‌للادێک و

یه‌کپارچه‌...
هه‌ست به‌ تێکشکانی خۆم ده‌که‌م،
ئیتر به‌م هه‌موو برینه‌وه‌ چۆن بڕژێم
یان ئا به‌م خه‌مه‌ قورسه‌وه‌

له‌ کوچه‌ی چ دڵێکی ته‌ریودا
ئێستا... له‌نگه‌ر پێبگرم
نازانم چۆن خۆم بڵێمه‌وه‌

که‌ ڕۆحی خۆمم
له‌وێی مه‌رگێک به‌جێ هێشتبێ و

که‌ جه‌سته‌ی‌ غه‌ریبیشم
به‌دیار شنه‌بای به‌سه‌رچوونی ته‌مه‌نه‌وه‌

خه‌ریکی نووسینه‌وه‌ی 
وه‌رزه‌ قه‌مبووره‌کان بێت و

عاده‌ت به‌ ژه‌نینی شمشاڵی گریانه‌وه‌ بگرێ
چۆن بتوانم

حیکایه‌تی ئه‌و ڕۆژانه‌ ئه‌زبه‌ر بکه‌م
که‌ منیان کرده‌ سێبه‌ر و 

هه‌تا ئه‌به‌د لکاندمیان... به‌ جه‌سته‌یه‌کی غه‌ریبه‌وه‌،
ته‌نیایی...

شه‌وانی بێداری چاوی خوێنینی منه‌ و
ونبوونیشم...

له‌و ئێواره‌ شه‌رمنانه‌وه‌ ده‌ست پێ ده‌کات
که‌ له‌نێو تاڵه‌ سپییه‌کانی‌ قژمدا... ده‌مه‌وێت 

فه‌لسه‌فه‌ی پیربوون دابنێم
که‌ له‌به‌رده‌م پێکی‌ ته‌مه‌ندا
دڵنه‌وایی‌ )ئاو( ئه‌ده‌مه‌وه‌
خۆی‌ له‌و مه‌نگییه‌ ده‌ربێنێ‌ و
خوڕه‌ بخاته‌ ڕۆحمه‌وه‌
نه‌بادا‌ وشک ببمه‌وه‌،
گه‌لێ جاران

چه‌شنی مه‌خلوقێکی سه‌رخۆش 
خۆم به‌ نهێنيی باخچه‌کاندا ده‌کێشم

که‌چی ئینجانه‌یه‌کی شین
که‌ پڕه‌ له‌ حیکایه‌تی سه‌وز و سوور
دێته‌ کۆشمه‌وه‌ و... یه‌ک به‌ خۆی

ده‌پاڕێته‌وه‌ و ده‌ڵێ...
بیکه‌ به‌ خاتری 

ته‌مه‌نی نازنازێکی بچووک

به‌ بۆنی خاکی پاش باران
به‌ گۆرانییه‌ تۆراوه‌کانی‌ ناو باخچه‌ و

به‌ مانگرتنی پارچه‌یه‌ک غه‌زه‌ل... له‌ داخی شه‌ڕ
بیکه‌ به‌ خاتری 

هه‌نسکه‌ شێداره‌کانی‌... دایک
لێگه‌ڕێ...

لێگه‌ڕێ ئه‌م نهێنيیانه‌
له‌جێی‌ خۆیاندا سه‌نگین بن؟

بهێڵه‌...
بهێڵه‌ گوڵزاری ئه‌م شوێنه‌ نه‌شێوێ و

باخچه‌ له‌ هه‌ڵچوون و داچوونی خۆیدا بمێنێته‌وه‌ و
تۆ شتێکی که‌م

بچۆره‌وه‌ بۆ ناو خۆت و... بزانه‌
بزانه‌ چ ئینسانێکی عاجزی و 

بیر بکه‌ره‌وه‌ که‌ تۆ
پاشماوه‌ی چ شه‌ڕێکی وێرانی ناو خۆتی؟!

گه‌لێ جاران
هه‌ست ده‌که‌م
شه‌وی‌ شێتبوونێک

سپێده‌ی‌ ته‌نیاییم ده‌خوا و
له‌ خۆمه‌وه‌ ده‌ڵێی

تا هه‌میشه‌... له‌به‌ر ئاوێنه‌ی مردنێکی عه‌جیبدا ڕابوه‌ستم
له‌خۆوه‌ ده‌ڵێی

سوێندێکم خواردووه‌...
سوێندێکی خۆمانه‌

گریان له‌ تابلۆیه‌کی )ستار قادر( بسه‌نمه‌وه‌ بۆ خۆم
مه‌مکێک له‌ )قوباد( هه‌ڵکه‌نم بۆ ته‌نیایی و

تووڕه‌بوونێک له‌ )ڕۆژ( داگیرکه‌م بۆ عیرفانییه‌ت و
هه‌ر ده‌ڵێی به‌ڵێنم داوه‌
دوعا خوساوه‌کانی‌ کچه‌که‌م...

وه‌ک خۆیان
بنێرم بۆ خودا و

گله‌ییه‌ شیرینه‌کانی‌ ژنه‌که‌م

بخه‌مه‌ به‌ینی کتێبه‌کانمه‌وه‌ و
ئیدی بۆ خۆم غه‌ریبانه‌
له‌ نامۆییه‌کانی خۆمدا 

بڕۆم و کۆتایی ئه‌م قه‌سیده‌یه‌
بۆ هاوڕێیه‌کی عاجزم به‌جێ بهێڵم
بڕۆم و کۆتایی ئه‌م خه‌ونه‌

بۆ ئاوازی که‌مانچه‌یه‌کی تۆراو دابنێم و
له‌خۆمه‌وه‌‌ ده‌ڵێی
مردنی خۆمم

له‌ نووسینه‌وه‌ پێ جوانتره‌ و
مانه‌وه‌ له‌ خۆخواردنه‌وه‌ی خۆمدا

گه‌یشتنه‌ 
به‌ هه‌موو کۆتاییه‌کانی‌ ڕۆح و

له‌خۆمه‌وه‌ ده‌ڵێی 
واز له‌ هه‌موو شتێک بهێنم و... نه‌هێڵم

نه‌هێڵم ببم به‌ شاعیر



هه‌شت په‌ڕه‌سێلکه‌ی خوساو

نمایشی باڵنده‌کان 

شوێن.. 
دیوی پشته‌وه‌ی ژیان

دره‌خته‌کانیش به ‌ئاسمانه‌وه‌ 
له‌قله‌قه‌‌کان وا ده‌رده‌که‌ون تۆرابن 

کات.. 
ده‌مه‌وئێواره‌ی ته‌مه‌نی فڕینه‌ 
حه‌قیقه‌ت پڕبووه‌ له‌ به‌رد 

باڵنده‌یه‌ک جریوه‌یه‌ک فڕێ ئه‌داو ئه‌ڕوا  
په‌پووله‌یه‌کی عاشق 

سه‌مایه‌ک به ‌لێواری ته‌نیاییه‌وه‌ جێدێڵێ 
هه‌موو دنیا بێده‌نگه‌ 

تارماییه‌ک به‌پرتاو خۆی ده‌کات به‌ ژیاندا 
هاڕه‌ی شکانی شاعیرێک 
نمایشه‌که‌ ڕاده‌گرێ. 

پاشماوه‌ی سه‌ر شه‌قامه‌کان
 

به‌رواری.. 
زرموهوڕی هه‌وره‌بروسکه‌یه‌ 
دێراوێک له‌ داخا مه‌نگ بووه‌ 

چۆڕاوی باران 
به ‌شه‌که‌تی شۆڕ ده‌بێته‌وه‌ 
ده‌نگی به‌جێماوی جێپێیه‌کان 
به‌ره‌و ته‌نیایی هه‌ڵده‌کشێن 
هه‌ریه‌که‌و حیکایه‌تێکی بریندارو 
گله‌ییه‌کی نامۆیان پێیه‌ 

هه‌ڵده‌کشێن به‌ره‌و به‌رزایی 
له‌پڕ نوزه‌نوزی شیعرێک 
شه‌قامه‌کان ده‌خرۆشێنێ‌و 
مناڵێک به ‌ڕاکردن 

ته‌واوی شه‌قامه‌کان ته‌ی ده‌کات 
بۆ گه‌یشتن به‌ خودا.

سه‌فه‌ری باخه‌کان
 

له‌ ده‌مه‌و )به‌یانی(دا 
مشتێ ئاو ئه‌پرژێنن به‌ خۆیانداو 

گه‌ڵاکانیان ده‌پێچنه‌وه‌، 
ڕێگایه‌ک له‌ وه‌ریندا ئه‌دۆزنه‌وه‌ 

پشت ده‌که‌نه‌ خۆر 
ده‌ستی یه‌کتر ده‌گرن و ده‌ڕۆن، 
پڕ چیمه‌نێک بێزارییان کۆکردۆته‌وه‌ 
له‌گه‌ڵ شه‌تڵێک تۆراندا، 
یه‌کی کۆڵێک گریانیان پێیه‌ 
به‌قه‌د هه‌موو دنیا ئازار 
یه‌کی کۆشێک نیگه‌رانی‌و 

به‌قه‌د گه‌ردوونیش توڕه‌بوون، 
باخه‌کان سه‌فه‌ر ده‌که‌ن 
له‌به‌رئه‌وه‌ی هه‌تا ئێستا 
پێکه‌نینیان له‌ خۆیاندا 

نه‌بینیوه‌..!!

ونبوونی دیزه‌و گۆزه‌کان
که‌س هه‌ستی پێیان نه‌کرد 

ته‌نانه‌ت به‌ بیریشیاندا نه‌هاته‌وه‌ 
سه‌رده‌مانێک 

شاعیرێک باسی ده‌کردن، 
ئه‌وان ورده‌ورده‌ ونبوون 
هه‌ر جاره‌و یه‌کێکیان 

دڵی شکا 
هه‌ر جاره‌و نه‌وه‌یه‌کیان 
کۆکرده‌وه‌ له‌ خۆیاندا 

ڕێی گۆڕستانیان نزیک خسته‌وه‌ بۆمان 
دۆلکه‌یه‌ک ئاومان ئه‌دان‌و 
کامه‌ران ده‌بووین 

قوممان به‌ دوورییانه‌وه‌ ده‌ناو 
مه‌ست ده‌بووین 

ئێمه‌ شه‌راب مه‌ستی نه‌کردین 
ئه‌وه‌ گۆزه‌کان بوون ئێمه‌یان بێهۆش ده‌کرد 

هه‌زاران دروود بۆ خه‌یام،

تێکه‌ڵبوونی ژماره‌کان
هێنده‌ تێکه‌ڵن ناژمێرێن 

ئه‌وه‌نده‌ چوونه‌ته‌ ناویه‌که‌وه‌ جیاناکرێنه‌وه‌، 
ژماره‌کان بۆ وایان لێهات؟ 
ئه‌وه‌ قسه‌ی کاتنووسێک بوو 
بۆ ژماره‌کان تێکه‌ڵ بوون؟ 
ئه‌وه‌ پرسیاری بێدارێک بوو 
کاتژمێره‌که‌ تووڕه‌ بوو 

خۆی کرد به‌ هه‌زار پارچه‌وه،‌ 
ده‌ستێک ئه‌و کاره‌ی کردووه‌؟! 
ده‌نگی گریانێک ده‌بیستم 
پێده‌چێ ژماره‌کان بن، 
ناڵه‌یه‌ک له‌ دووره‌وه‌ دێ 

ڕه‌نگه‌ ژماره‌ی گۆڕه‌کانیش شێوابن، 
ژیان ده‌ڵێ:

ئه‌وه‌ی ئه‌و کاره‌ی کردووه‌ 
ئه‌و پێنووسه‌یه‌
که‌ کاتی نییه‌ 

به‌دیار زه‌مه‌نه‌وه‌ بووه‌ستێ.

هاتوهه‌رای کتێبه‌کان
 

ده‌نگێکی زۆر ئاڵۆز 
له‌ کتێبخانه‌که‌وه‌ ده‌رئه‌چێ 
لێیان تێناگه‌م، 

کتێبه‌کان هه‌موویان پێکه‌وه‌ 
هاوار ده‌که‌ن 

ناتوانم بێده‌نگیان بکه‌م، 
ده‌نگی ڕیتمێکی شیعری دێت 
حیکایه‌تێک تێکه‌ڵی ده‌بێ 
ده‌نگی گێڕانه‌وه‌ک دێت 
ئه‌فسانه‌یه‌ک ڕایده‌گرێ 

ده‌نگی لێکۆڵینه‌وه‌یه‌ک ده‌بیستم 
له‌پڕ ڕه‌خنه‌یه‌ک پێمده‌ڵێ: 

گه‌ر هه‌موومان نه‌خه‌یته‌وه‌ ناو یه‌ک ڕه‌فه‌ 
سوێند ده‌خۆم له‌سه‌رت ده‌نووسم، 

به ‌ناونیشانی..  
شاعیر + ڕاوچی= جه‌للاد 
چونکه‌ زیندانیکردنی ئێمه‌و 
له‌قه‌فه‌سکردنی بولبوول 
جیاوازییه‌کی وای نییه.

پرسیاری کچه‌کانم
ئه‌وه‌نده‌ له‌ پرسیاره‌کانیان ده‌ترسێم 

بێده‌نگی دامده‌گرێ، 
پرسیاری وه‌هام لێ ده‌که‌ن 
له‌ پێستی خۆم ده‌رمدێنن، 
باسی ته‌نیایی خۆمم بۆ ده‌که‌ن 
گوایه‌ من گه‌لێک ئازادم 

ئه‌و کاته‌ی که‌ 
ده‌ستله‌ملانی شیعرێک بووم‌و 
ئاگام له‌ که‌سیان نه‌ماوه‌، 
ماوه‌یه‌که‌ وا هه‌ست ده‌که‌م 
پرسیارێکی قورسیان هه‌یه‌ 

تا لێم بکه‌ن 
چونکه‌ سۆمای چاوه‌کانیان 

وه‌کو جاران سیحری سۆزیان تیا نه‌ماوه‌. 
تا ئه‌و کاته‌ی چوومه‌ ژووره‌که‌ی خۆمه‌وه‌و 
لای جانتاکه‌م پرسیارێکیان بۆ دانابووم 

لێی نووسرابوو: 
))ئه‌وێ ڕۆژێ)ناسنامه‌(کانمان خوێنده‌وه‌ 

بۆچی به‌بێ پرسی ئێمه‌ تێیدا نووسراوه “مسلمه”((.

پێناسه‌کانی لاسایی
 

لاسایی ده‌وروبه‌رم کرده‌وه‌ 
به‌جێمام، 

شوێنپێی باوانم هه‌ڵگرت 
دۆڕام، 

لاسایی قه‌ڵه‌مم کرده‌وه‌ 
پشتم شکا، 

پێناسه‌کانی لاساییم له‌به‌رکرد 
سڕامه‌وه‌، 

لاسایی زه‌مه‌نم کرده‌وه‌ 
بێئه‌وه‌ی به ‌خۆم بزانم 
پشتاوپشت بۆ دواوه‌ 

بۆ سه‌رده‌می پێش زایین 
بۆ ئه‌شکه‌وتی 

نیانده‌رتاڵه‌کان چووبووم، 
لاسایی ده‌ردێکی پێکردوم 
خۆمم پێ حونجه‌ ناکرێ. 

ئەگەر تەنیایی‌ لێگەڕێ

دڵم لە باراندا شینە

دەمێک نییه‌ وام..!!
دەمێک نییه‌

تەنیایی‌، بە سەرپۆشە شێدارەکەی‌ خۆی‌ دامدەپۆشێ و
زەینم بە پەڕۆیەکی‌ کەسکەوە دەپێچێتەوە

تەنیایی‌، ماڵەکەمی‌ بە کپبوونی‌ خۆی‌ سواغ داوە
ئاوێنەکەمی‌

لەنێوان خۆی‌ و خۆمدا بزر کردووە،
هەندێکجار

بە خاتری‌ ئەوەی‌ ڕامبێنێت لە خۆی‌
هەڵپەی‌ یارییەکی‌ عەنتیکە دەکات

بە زمان، فرمێسکی‌ سەر ڕوومەتم دەلێسێتەوە
تەنیایی‌..

لەسەر ئیقاعێکی‌ غەریب
ڕایهێناوم

هەموو جارێک
کە دەست دەبەم
بۆ کردنەوەی‌

دەرگای‌ ژەنگنی‌ ژوورەکەم
تەنیایی‌.. نا نا نەکەیت
بە جیڕەی‌ ئەو دەرگایەت

کەڕم بکەیت و
هەموو جارێک

تا دێمەوە سەر نەسەبی‌ خۆم
چەندین تاڵی‌ تر لە قژت

سپیی بێتەوە،
ژوورەکەی‌ من و تەنیایی‌
چەندین ڕۆژنامەی‌ تیایە و

هەریەکەیان
بەجۆرێک قسەی‌ خۆی‌ دەڵێ و

بە چەشنێکی‌ تر
پێناسەی‌ ساتەکانی‌

بیرچوونەوەی‌ زەمەن دەکەن،

لە »ڕۆژنامەی‌ باران«دا
هەواڵی‌ دۆزینەوەی‌
گوڵێکی‌ سووری‌ تیایە
لەنێو گەرووی‌

وشکهەڵگەڕاوی‌ شیعرێکدا و
مژدەی‌ دۆزینەوەی‌
ڕێگاکانی‌...

ئەودیو قیامەت دەردەخات،

لە »ڕۆژنامەی‌ گریان«دا
چیرۆکەهەواڵێکە

دەگێڕێتەوە و دەڵێت:
لەو کاتەوەی‌ ڕووبار تۆراوە لە ئاسمان

ئاسمان یاخییە لە هەور
ئەم لەبری‌ بێتاقەت بێ و داببارێت
قاقا لەسەر پشت کەوتووە و پێدەکەنێت،

لە »ڕۆژنامەی‌ بێدەنگی‌«دا
ڕیپۆرتاژێکە دەربارەی‌
ژیانێکی‌ تر نووسراوە

ئەو گوڵە حاجیلانە ئاگادار دەکاتەوە
غەرقی‌ تاوانەکانی‌ خۆیان بوون
ئەو حیکایەتە سوورباوانە دەگێڕێتەوە

باس لە هاتوهەرای‌
خۆسووتاندنی‌ شۆڕەبی‌ دەکات،

لە »ڕۆژنامەی‌ ترس«دا
ستوونێک هەیە
بە ناوی‌
)پەنجا وشە

لەبری‌ پەنجا تاوان..؟!(
باس لە کرمێبوونی‌ ناوەوەی‌ هەنارێکە
قسە لەسەر ئەو دەنکە هەنارانە دەکات

هەموویان لە یەک خوێنن

کەچی‌ ڕۆحی‌ یەکتر دەخۆن،

لە »ڕۆژنامەی‌ سێبەر«دا
ڕاپۆرتێک لە خۆرەوە

ڕووناکیتان لێ دەسێنمەوە
وادەکەم چاوتان جوانی‌ نەبینێ

بە مانگ دەڵێم: بە تاریکیتان بسپێرێت
ئێوە، کە گەردێکن لە ئاو
ئێوە، کە تەمی‌ غوبارێکن
کە توخمێکن لە مانا
کە وشەیەکن لە خۆتان

گەر دەستان لە خوێنی‌ ئەم گەردوونە دەرنەهێنن
تازە ئێوە و ڕووناکی‌... ڕابردووی‌ تاوانتان خۆش،

لە »ڕۆژنامەی‌ ڕەنگ«دا
خۆتان لە ڕەنگی‌ سپێدەکانی‌ ئومێد

ڕووت کردۆتەوەو

دڵتان بە تەنافی‌ حەوشەی‌ ماڵه‌کانەوە هەڵواسیوە
خۆتان لە ڕەنگەکانی‌ ژیان دوورخستۆتەوەو
لە کەنارەکانی‌ مەرگدا گۆرانی‌ دەڵێن

من نازانم...
سەرم لە شه‌رحکردنی‌ زمانی‌ ئێوە دەرناچێت!

لە »ڕۆژنامەی‌ شاهانە«دا
لێکۆڵینەوەیەک هەیە
قسە لەسەر

نیگا بەجێماوەکانی‌
ئێوارانی‌ حوزن دەکات
ئەو ساتانە شی دەکاتەوە

کە لە نووکی‌ پەنجەی‌ خەڵوەتنشینێک تکاو
ڕووبارێک لە ئامێزی‌ گرت،

لە »ڕۆژنامەی‌ ڕوانین«دا
وتارێکی‌ گەلێک عەجیب دابەزیوە

ئەو وتارە
لە خودی‌ نامورادیدا
باخچەکانی‌ هیوا

ئاوپه‌رژێن دەکاتەوەو
باڵە شکاوەکانی‌ تەماشا

بە ئاسمانی‌ نوێبوونەوەی‌ سەبووریدا
دەهێنێتەوە هەڵفڕین،

لە »ڕۆژنامەی‌ قەدەر«دا
بابەتێکە لەسەر تەنیایی‌ نووسراوەو

دەڵێت:
»تەنیایی‌.. واتە دانبەخۆداگرتنی‌ ماسییەک
لەبەردەم هەرەسی‌ چەقۆیەکی‌ گرگندا..؟!

تەنیایی‌.. بەشێکە لە خەونە کاڵەکانی‌ موحییبەت و
دۆزینەوەی‌ ئەو ئاوێنە نادیارانەیە

کە جیهان لەبەردەمیدا، گەردێکی‌ وردە«،

بە من بێت
هەموو ڕۆژنامەکانم ئەزبەر بکەم

بە تەنیایی‌ بێت
تەنها شتێک بۆ من باشە..!!

وەک گوێگرتنم لە حیکایەتە شینەکانی‌ و
وەک تەماشاکردنی‌ ڕەنگەکانی‌ خۆی‌ و
وەک بیرکردنەوە لە بیرۆکەکانی‌ و
وەک دۆزینەوە لە داهاتووی‌ خۆی‌،

بە من بێت
سەری‌ خۆم بسپێرم بە هەرچی‌ جوانییەو
مناڵیم لەبەر پێی‌ شیعردا ڕابخەم و

پیریم لە پێش پەنجەرەکانی‌ ڕوانیندا هەڵخەم
بە تەنیایی‌ بێت

کێڵگەی‌ پێناسەیەکی‌ تر لە مەرگدا بکێڵم و
لەنێو ڕۆحی‌ عیشقێکی‌ دیکەدا

تۆوی‌ نیگەرانی‌ کۆبکەمەوە
بە من بێت.. ئەمجارە
بە من بێت
شارێکی‌ تر

لە خۆشاوی‌ وشەکانمدا دروست کەم
مەخلوقەکانی‌، تابلۆو
مەخلوقەکانی‌، شیعر
مەخلوقەکانی‌، باخچەو
 مەخلوقەکانی‌، باخەوان
مەخلوقەکانی‌، هەتاوو
مەخلوقەکانی‌، ڕووبار
مەخلوقەکانی‌، مۆسیقاو
مەخلوقەکانی‌، فریشتە
مەخلوقەکانی‌ بەشێک بن

لە بەشە داڕزیوەکانی‌ جەستەی‌ خۆم و
لە قریشکە وردەکانی‌ ناو ڕۆحی‌ خۆم،

بە تەنیایی‌ بێت.. ئەمجارە
لە وڵاتەکەی‌ ئەودا بژیم
بەشێک بم لەو مەخلوقانەی‌
بە خوێنی‌ گەڵا دەژین

لەحزەیەک بم لەو ڕۆحانەی‌
لەودیوی‌ نەمرییەوە
قەسیدە دەنووسنەوە

نوکتەیەک بم لە قسەیەکی‌ شیریندا
باخەوان بم

لە بەهەشتێکی‌ دیکەدا،
تەنیایی‌، هێند نزیک بووەتەوە
ئەوەندە لە خۆیدا گیری کردووم
هەر باشە نابم بە تەم
هەر باشە بەشێکم ماوە
بۆ نووسینەوەی‌ تەمەنم
تەنیایی‌، ڕێگەم نادات
بە تەنیا پیاسەیەک بکەم

لێناگەڕێ
ئاوڕێک لە خۆم بدەمەوە
نایەڵێت.. تەنیایی‌.. نایەڵێت

پەڕە سپییەکانی‌ ئەزەل بخوێنمەوە،
تەنیایی.. ماوەم نادات
ئەم ژانی‌ ڕۆحە هەڵڕێژمە
کەناری‌ ماتڵبوونمەوە

تەنیایی‌
منی‌ بەستۆتەوەو

خۆیشی‌ لە گەڕان ناکەوێت
سپاردوومی‌

بە هیچستانی‌ بێدەنگی‌ و
ئاوڕێکم لێ ناداتەوە،
سەرم پڕبووە لە کۆتر و
بێدەنگیم خوڕەی‌ لێ نایە
دڵم کەوتووەتە خوارەوە و

ئەم شیعرەم پێ تەواو ناکرێت

دەگەڕێمەوە لای‌ خۆم و
بانگی‌ تەنیایی‌ دەکەم
کەچی‌ وەڵامێک نییه‌

دەترسم
ڕۆشتبێ و

لێرە نەبێ و لێرە بێ و
دەرگاکە بکەمەوە
بـشـــڵــەقــــــێ،

سکاڵا دەنووسم... سکاڵا
بەڕێز/.....

بابەت/ مۆڵەت
تکایە ڕەزامەندی‌ بفەرموون

بە مۆڵەتدانم
هەر هێندەی‌ کەوتنەخوارەوەی‌ گەڵایەک
لە ترۆپکی‌ درەختێکەوە هەتا سەر زەوی‌

مۆڵەتێک
ئەوەندەی‌ نووسینی‌ دێڕێک

لەم دێڕانەی‌ بەردەستت
تا ئەم شیعرەم تەواو بێت و

دڵه‌ی‌ زەردم
لە باراندا شین کەمەوە.

لەگەڵ ڕێزی‌
لێزمەلێزمی‌ باریندا

ده‌سته‌کانی من سپین

له‌نێو هاژه‌هاژ‌ی 
تاڤگه‌ی گه‌رووی ژنێکه‌وه‌ له‌دایک بووم
له‌ شوێن برینی پیاوێکه‌وه‌ ڕژامه‌ ژیانه‌وه‌ 

هێشتا له‌ وه‌رزه‌ سارده‌کانی
مناڵی خۆم ده‌رنه‌چووبووم 
به‌ ته‌نافی عومرێکی درێژه‌وه‌

هه‌ڵیانواسیم
به‌دبه‌ختی من ئه‌وه‌بوو

ده‌بوو له‌سه‌ر ڕێساکانی به‌رد 
ژیان له‌ چاڵه ‌به‌فرێکدا

بگه‌وزێنم
لاساری من ئه‌مه‌ بوو 

چه‌ندین جار 
په‌نجه‌ی شایه‌تمانی خۆمم 

له‌ ژماردنی ماسییه‌کانی ده‌ریادا ون کرد 
گوناهه‌کانی من ئه‌وه‌بوو

چاوم له‌ نیگاکانی چێژدا لێ به‌جێماو 

ژنێک بردی و 
به‌ ئاوێنه‌ی ژووره‌که‌یه‌وه‌ لکاندی 

تاوانی من ئه‌وه‌بوو 
سه‌ری ئه‌و مناڵانه‌م ده‌گه‌وزانده‌ خوێن 
که‌ ئاراسته‌ی دارلاستیکه‌کانیان 

ڕوو ده‌کرده‌
ترپه‌.. ترپه‌ 

خێراکانی دڵی چۆله‌که‌
مناڵی ئه‌و کۆڵانه‌ باریکانه‌م 

که‌ له‌ نووسینه‌وه‌ی مێژووی ده‌سته‌کانی خۆیاندا 
کافر بوون 

نه‌سه‌بم ده‌چێته‌وه‌ سه‌ر 
ئه‌و پیره‌داره ‌قه‌مبوورانه‌ی 
ڕه‌چه‌ڵه‌کیان ده‌چێته‌وه‌ 

سه‌ر ڕێگا ونبووه‌کانی خۆشنودی و 
که‌چی سیگارێک

له ‌گه‌ڵا چرچبووه‌کانی

ڕوومه‌تی خۆیان ده‌پێچنه‌وه‌و 
به‌ده‌م چاوه‌ڕوانیی گه‌یشتنی سیسبوونێکه‌وه‌

ئاگری ئه‌ده‌ن، 
بێشه‌ر‌می من ئه‌وه‌بوو

سه‌دان جار
له‌ڕێی دۆزینه‌وه‌ی 
یارییه‌کی تازه‌ی عه‌شقدا
سه‌ری خۆم داناو 

هه‌رگیز له‌ گه‌ڕان نه‌که‌وتم 
بێحورمه‌تی من ئه‌وه‌بوو
هه‌رگیز لێ نه‌ده‌گه‌ڕام 
سوورمه‌ی سه‌رسینه‌ی 

گۆی مه‌مکی
پێچاوپێچی 

داربییه‌ قژ خاوه‌کان 
به‌ر‌ ده‌می مشاره‌ شه‌هوه‌تییه‌کانی

زه‌مه‌ن بکه‌وێت،

هه‌تا ژیان به‌ خۆیدا ده‌چێته‌وه‌ 
هه‌تا ته‌مه‌ن هێواش ده‌بێته‌وه‌ و 
هه‌تا به‌ته‌واوی گوێم لێ ده‌گیرێت

له‌م یاخیبوونه‌ 
نایه‌مه ‌‌ده‌رێ و 

هه‌ر له‌وێمدا ده‌مێنمه‌وه‌،
ده‌مێنمه‌وه‌ 

تا سه‌رپۆشێکی جوانتر 
بده‌م به‌سه‌ر ئه‌م زه‌وییه‌دا 

ده‌مێنمه‌وه‌و 
هاژه‌ی گه‌لییه‌کی تر

ده‌خه‌مه‌ نێو بێده‌نگییه‌وه‌، 
سه‌رشێتییه‌کانی من ئه‌وه‌بوو

له‌ هه‌ناوی پرته‌قاڵه‌وه‌ ده‌هاتمه‌ ده‌رێ و 
له ‌زاری شمشاڵێکی که‌مه‌رباریکه‌وه‌ ‌پژام 
یان له‌ سێبه‌ری په‌نجه‌ره‌کانه‌وه‌ 
وێنه‌ی شنه‌بام ده‌بینی و 

به‌ یادی عه‌شقێکی ته‌ڕه‌وه‌
گوێم بۆ گۆرانییه‌کی 
سه‌ر ماشوبرنجی ده‌گرت،
داڕوخانی من ئه‌وه‌بوو

سه‌نتورێکی جرپن له‌ دڵما 
ده‌یوست خۆی بژه‌نێ و 
پاییزێکیش له ‌ڕۆحما

گه‌ره‌کی نه‌بوو هڵوه‌رێت، 
هه‌تا دۆزینه‌وه‌ی
وێنه‌یه‌کی نه‌بینراو 
تا کۆکردنه‌وه‌ی 

ته‌واوی ده‌نکه ‌هه‌ناره‌ ڕۆحییه‌کان، 
به‌ڵین نییه‌

له‌م یاخیبوونه‌ 
بێمه ‌ده‌ره‌وه‌،
گه‌ر بێمه‌ده‌رێ

ده‌بمه‌وه‌ به‌ تووتییه‌کی ڕه‌زاگران و 

گه‌ر له‌وێشدا بمێنمه‌وه‌
باڵنده‌یه‌کم 

مه‌گه‌ر هه‌ر نهێنییه‌ گه‌وره‌کانی گه‌ردوون 
بزانێت چۆن ده‌چریکێنم
ده‌مێنمه‌وه‌و 

ڕووبارێکی شیرین 
ده‌نێرمه‌وه‌ بۆ عه‌رعه‌ر 

)ئه‌نفال( ده‌خه‌مه‌ قه‌وسه‌وه‌و 
هێمای )؟(ی تۆقیوی بۆ داده‌نێم 

هه‌ڵه‌بجه‌ هه‌ر به‌ ڕووتی 
ده‌هێڵمه‌وه‌!

نه‌ک له‌ چرپه‌ی ئازادییه‌که‌ی خۆی و 
پێی له‌ تابلۆکه‌ی

کانی ئاشقانی هه‌ڵکه‌وێ  
بکه‌وێت به‌سه‌ر باخی میرداو 
گوڵاڵه‌سووره‌ی ته‌مه‌نی 
جارێکی تر بوه‌رێته‌وه‌، 

بێتاقه‌تی من ئه‌وه‌بوو
سه‌رم له‌ ترقه‌.. ترقی 

دارکونکه‌ره‌و 
بۆڵه‌بۆڵه‌کانی گوڵه‌هه‌رمێ
ده‌رنه‌ده‌چوو..؟! 

خۆخواردنه‌وه‌م ئه‌وه‌بوو 
له‌گه‌ڵ دووکه‌ڵ بووومه‌ هاوڕێی و 

له ‌ته‌ک باراندا
پیاسه‌م کرد

به‌لای‌ شه‌قامدا نه‌ڕۆیشتم و 
له‌گه‌ڵ دره‌ختدا

تا ئه‌به‌د ڕانه‌وه‌ستام، 
من هاژوهوژی )با(یه‌ک نیم
پرچی ژنێتی چه‌مێک 
تێک بده‌م 
تاقوتریقی 
لووله‌ی ژه‌نگنی

یان مسکی ئه‌و تفه‌نگه‌ جه‌للادانه ‌نیم 
‌تا دوورگه‌که‌ی 
خوێنینی دڵ 
بشڵه‌قێنم 
چرکه‌چرکی 

عومرژمێری ژووره‌که‌م نیم 
به‌ده‌م له‌ نه‌وه‌ستان که‌وتنه‌وه‌ 
ڕۆژه‌کانی نامورادی و 

هه‌فته‌و 
مانگ و 
ساڵ و 

ته‌مه‌ن بچرکێنم، 
له‌ سه‌فه‌ری یاخیبوونم
چۆن دێمه‌وه‌
که‌ دڵنیام 

چوون ئێشانی هه‌زاران دڵ 
چوون ڕشتنی ملیۆنان خوێن 

چوون به‌ستنی بلیۆنان چاو 
تێهه‌ڵده‌چمه‌وه‌ ڕابردوو، 
زمانم وردوخاش ده‌بێ و
سه‌ریشم کیسه‌ڵێکی نووستو،
ده‌سته‌کانی من سپین 
شینیان ناکه‌م 

له‌ یاخیبوون ده‌مێنمه‌وه‌و
تا هه‌تایه‌ نا‌مبیننه‌وه‌ 



سه‌فه‌رلێره‌وه‌ تا به‌رزه‌خ.... 

پێشكه‌شه‌ به‌ خاتوو )به‌یان(، ئه‌و كچه‌ خوێندكاره‌ی‌ زانكۆی‌ 
سلێمانی‌، كه ‌به‌یانییه‌ك ده‌یوست بچێت بۆ زانكۆ، به‌ڵام 
مه‌رگ ڕێگه‌ی‌ نه‌دا، بوو به‌ ژێر تایه‌ی‌ سه‌یاره‌یه‌كه‌وه‌

 

تۆ له‌وێیت و
به‌دیار گوێگرتن

له‌ گۆرانییه‌كی‌ سیسه‌وه‌ دانیشتوویت
ده‌مێك ده‌ڕوانیته‌ ته‌مه‌ن و
ساتێك به‌ پێكه‌نینه‌وه‌ ده‌ڵێیت:

سپێده‌ی‌ ڕۆژه‌كانی‌ وه‌رینی‌ په‌پووله‌تان باش،

تۆ له‌وێیت و
سپیتر له‌ ڕه‌نگی‌ فریشته‌كانی‌ فیرده‌وس

به‌رگی‌ ته‌نیاییت پۆشیوه،‌
سه‌رت ده‌خه‌یته‌ 

سه‌رشانی‌ هه‌ورێكی‌ عاجزو

ده‌ست ده‌خه‌یته‌ ناو دڵی‌ شینی‌ ئاسمانه‌وه‌و
له‌سه‌ر ئیقاعێكی‌ تازه‌و
به‌ ده‌نگێكی‌ تره‌وه‌ 
گوێم لێیه‌ ده‌ڵێیت:

دێمه‌وه‌و
له‌پاڵ كراسه‌ کوردییه‌كه‌ی‌ دایكمدا

ته‌لارێك له‌ په‌ڕ
دروست ده‌كه‌مه‌وه‌ بۆ ژیان

لێره‌وه‌ تا به‌رزه‌خ
سه‌فه‌ر.................

سه‌فه‌ر به‌ره‌و دوا خوێندنه‌وه‌ی‌
شیعرێكی‌ ناسكی‌ 
ئێواره‌كانی‌ حوزن و
سه‌فه‌ر ...................
تا گه‌یشتنه‌وه‌ به‌ عه‌شق

تا توانه‌وه‌ له‌ناو سڵاوی‌ هاوڕێییه‌ك
تا كه‌وتنه‌خواره‌وه‌ی‌ ئه‌ستێره‌ی‌ به‌خت و

تا گه‌یشتن به‌ ماچێكی‌ غه‌ریب و
تا به‌رده‌م سوژده‌بردنی‌ سۆفییه‌ك بۆ خوداو

تا گێڕانه‌وه‌ی‌
حیكایه‌تێكی‌ ته‌واونه‌كراو...... سه‌فه‌ر

تۆ له‌وێیت و
به‌ده‌م هه‌ناسه‌ هه‌ڵكێشانێكه‌وه‌

وه‌نه‌وزی‌ خه‌وێكی‌ قووڵ ده‌تباته‌وه‌
بارینی‌ خۆتت

له‌سه‌ر شه‌قامێكی‌ ناموراد جێهێشتووه‌و
بێئه‌وه‌ی‌ ئاوڕێك بده‌یته‌وه‌
خه‌ریكی‌ چنینی‌ به‌یانییه‌كی‌
بۆ خۆشه‌ویسته‌كه‌ت

ئومێدت داوه‌ته‌ ده‌ست
شۆسته‌یه‌كی‌ بێعار و
وه‌رده‌... ورده‌

خلۆر ده‌بیته‌وه‌ بۆ قه‌ده‌ر

له‌ ده‌ستی‌ چه‌پدا سێوێكی‌ سوورو
له ‌ده‌ستی‌ ڕاستتدا قه‌ڵه‌مێك

پێموابێ ده‌ته‌وێت نامه‌یه‌ك بنووسیت
وه‌لێ نازانم بۆ كێ

ڕه‌نگه‌ له‌ داڵغه‌ی‌ ئه‌وه‌دا بیت
بیره‌وه‌رییه‌كانی‌ خۆت بنووسیته‌وه‌و
به‌)با(دا بۆ كه‌سێكی‌ پۆست بكه‌یت

له‌وێیت
تۆ له‌وێیت و

ئولفه‌تت به‌ گێڕانه‌وه‌وه‌ گرتووه‌
له‌ناو نۆته‌ی‌ ئاوازێكدا

سه‌ری‌ دنیات لێ هاتۆته‌وه‌ یه‌ك و
دژواری‌ ئه‌م گه‌ردوونه‌ت پێ حونجه‌ ناكرێت

به‌ په‌نجه‌ زه‌وی‌ شی ده‌كه‌یته‌وه‌و
ده‌ڵێیت:

وه‌رن با تۆزێك

خۆڵه‌په‌تانێ بكه‌ین

له‌وێیت و ده‌ڵێیت:
ژیان ماڵه‌باجێنه‌یه‌كه‌

له‌سه‌ر سووچی‌ كۆڵانێكی‌ غه‌مبارو
مه‌نجه‌ڵێك یاپراخی‌ تێدا ده‌خورێ

له‌دوای‌ ئه‌وه‌
هه‌ریه‌كه‌مان

بۆ ماڵی‌ هه‌میشه‌یی‌ خۆی‌ و
هه‌ریه‌كه‌مان
لێره‌وه‌ تا ئه‌وێ
سه‌فه‌رێكی‌ سڕو

ئیدی‌ یه‌كتر ناناسینه‌وه‌.



ئێمه‌ له‌وێ بووین.. گوڵعوزار

وه‌هابووین ئێمه‌.. گوڵعه‌نبه‌ر

ده‌بوو به‌دیار مه‌ستبوونی‌ خۆمانه‌وه‌
شتێك بڵێین‌و بڕۆین،
بۆ ئه‌وه‌ی‌ نه‌خورێینه‌وه‌
خۆمان خوارده‌وه‌‌و

به‌ ته‌نیشت شینی‌ سازژه‌نێكه‌وه‌
هه‌تا توانیمان

له‌گه‌ڵ باڵنده‌ ته‌ریوه‌كاندا
چریكاندمان،

ئیمه‌ وه‌هابووین.. گوڵعوزار
ده‌ستێكمان له‌ گیرفانی‌ شه‌رما به‌جێما‌و

حه‌وسه‌ڵه‌ی‌ گێڕانه‌وه‌ی‌
حیكایه‌ته‌كانی‌ خۆمان نه‌ما،

قه‌رار بوو..
له‌ ماڵی‌ ڕێحانه‌دا
تا دوادێڕی‌ توانه‌وه‌

گوێ‌ بۆ ئاوازه‌كانی‌ غه‌ریبی‌ دارچنار بگرین
كه‌چی‌ خۆمان

بووین به‌ به‌شێك
له‌ تۆوی‌ ڕێحانه‌‌و

زاكیره‌مان به‌ چڵه‌كانه‌وه‌ به‌جێ هێشت،
ئێمه‌ له‌وێ بووین.. گوڵعه‌نبه‌ر
له‌ شارۆچكه‌ی‌ عه‌تردا

پیاسه‌مان به‌ نرخی‌ )با( كڕی‌‌و
نیگامان به‌ هه‌ڕاج ده‌ست كه‌وت
سه‌رچه‌فی‌ ته‌نیاییمان دا به ‌خۆماندا‌و

له‌پاڵ هاڕه‌ی‌ شكانی‌ دڵێكدا سره‌وتێكمان كرد،
حه‌قیقه‌تمان له‌ ڕه‌گی‌ سوور هه‌ڵكێشا‌و

زه‌نگیانه‌ی‌ ته‌مه‌نمان
به‌ دیواری‌ مردنێكی‌ قسه‌خۆشه‌وه‌ هه‌ڵواسی‌،

ئه‌وه‌نده‌ شتی‌ عه‌نتیكه‌مان بیست
تا ئه‌وپه‌ڕی‌ ده‌نگدانه‌وه‌ تریقاینه‌وه‌
ئه‌وه‌نده‌ موراجه‌عه‌ی‌ شوێنه‌كانمان كرد
له‌ زمانی‌ خۆماندا ون بووین‌و
له‌ ته‌بیعه‌تی‌ ئه‌وێدا هه‌ڵتروشكاین،

باوه‌شمان بۆ ژیان كرده‌وه‌‌و
به‌ گاڵته‌وه‌ پێمان وت:
»به‌ سه‌ری‌ خاڵخاڵۆكه‌
به‌ كڵاوی‌ كڵاوكوڕه‌‌و

به‌ سنگی‌ ته‌ڕی‌ نه‌وره‌س
ئێمه‌ت پێ‌ حاسڵ نابێ‌
بڕۆ له ‌دیوی‌ خۆته‌وه‌

گۆرانی‌ بۆ هیچبوون بڵێ‌«
ویستمان به‌و جۆره‌ بپه‌یڤین

ئاخاوتنمان له‌ نه‌سلی‌ په‌پووله‌ بێت
بۆنمان به‌ پرچی‌ شۆڕه‌بییه‌وه‌ كرد‌و
عاده‌تمان له‌ سێبه‌ری‌ وجوددا دانا
ژووره‌كانمان پڕ كرد له‌ بێتاقه‌تی‌‌و

له‌ گه‌رمه‌ی‌ نامورادیدا باوێشك بردینیه‌وه‌،
جگه‌ره‌یه‌كمان له‌سه‌ر حسابی‌ ژه‌نین پێكرد
هه‌وامان به‌ خۆمانه‌وه‌ به‌سته‌وه‌‌و

هه‌ناسه‌مان به‌ ده‌وری‌ فیراقدا پێچایه‌وه‌،

تێكشكاندنی‌ جه‌سته‌ی‌ كه‌سمان نه‌دی‌
خۆمان نه‌بێ‌..

مه‌راقمان له‌ باخه‌ڵی‌ كه‌س نه‌دۆزییه‌وه‌
به‌رگی‌ ڕزیوی‌ خۆمان نه‌بێ‌

تاریكی‌ به‌ ڕووخساری‌ خۆمانه‌وه‌ نه‌بێ
له‌ وه‌جهی‌ كه‌سێکدا نه‌ماندیت

كه‌چی‌ كه‌ ده‌چووینه‌وه‌ سه‌ر شه‌رحكردنی‌ خۆشنوودی‌
ڕوومه‌تمان پڕ ده‌بوو له‌ ئه‌ستێره‌‌و
ڕوانینمان مانگی‌ تێدا ده‌دره‌وشایه‌وه‌،

ئێمه‌ وه‌هابووین.. گوڵعوزار
ده‌بوو به‌دیار گۆرانییه‌كی‌ )ماملێ‌(وه‌ بگرین

كه‌چی‌ هاتوهه‌رای‌ ته‌بیعه‌ت
تا سنووری‌ به‌تاڵبوونه‌وه‌
په‌رته‌وازه‌ی‌ كردین‌و
كاتێك به‌ خۆمان زانی‌
سه‌رمان سپیی‌‌و
زمانمان سڕ‌و

یه‌خه‌مان، چڵكی‌ دووری‌ بواردبووی‌،
سه‌رێكمان له‌ مه‌زارگه‌ی‌ ئاسووده‌یی‌ نه‌دا‌و
به‌ ته‌نیشت گڕوگاڵگرتنی‌ باخێكدا ڕانه‌بووردین

سه‌رنجمان شیعری‌ لێ‌ ئه‌تكا‌و
قه‌ده‌رمان په‌یوه‌ست بوو
به‌ دێڕێكی‌ ئیفلیجه‌وه‌
خه‌یاڵمان ئۆقره‌ی‌ نه‌ما
له‌ كه‌لله‌ماندا بمێنێ‌
بیركردنه‌وه‌مان

به‌ ته‌نافی‌ حه‌قیقه‌تی‌ گومڕاییه‌وه‌ به‌جێما
شتێ‌ كه‌ نه‌مانده‌زانی‌ چییه‌
به‌ره‌‌و خۆی‌ په‌لكێشی‌ كردین‌و
كاتێ‌ به‌ئاگا هاتینه‌وه‌

سازژه‌ن غه‌رقی‌ گریان ببوو
قه‌سیده‌ له‌ ئێواره‌ی‌ سه‌رمه‌ستی‌ خۆیدا مه‌ست‌و
ته‌مه‌ننا، له‌ بۆشاییه‌كی‌ گه‌وره‌دا سه‌رشێت

دیرۆكی‌ وتنمان سه‌قه‌ت‌و

قه‌ڵه‌م له‌ بۆسه‌ی‌ وه‌ستاندا شه‌هید،
ئێمه‌ له‌وێ بووین.. گوڵعه‌نبه‌ر
ئه‌و كاته‌ی‌ به‌ خۆمان‌و
باوه‌شێك سۆزه‌وه‌ بووین
چ مه‌غریبێكی‌ عاشقانه‌ی‌

سه‌ر كورسییه‌كانی‌ هه‌وه‌ست بووین
كه‌ شه‌ڕمان له‌ كۆشی‌ غیره‌ ده‌رهێنا‌و
كه‌ درۆمان له‌ ده‌ستی‌ خیانه‌ت گڕدا

ئێمه‌ چ وه‌همێكی‌ جیاواز‌و
ئێمه‌ چ خه‌ونێكی‌ تاڵ‌و

ئێمه‌ چ مه‌خلوقێكی‌ وه‌ڕس بووین،
نازانم..

مه‌ستی‌ دوائێواره‌ی‌ وه‌رین بوو
یان گوێڕایه‌ڵی‌ دواسه‌فه‌ر بوو

به‌سه‌رچووین‌و
سڵاوێكی‌ شیرینمان
به‌ بۆنی‌ ڕێحانه‌وه‌

نه‌نارد بۆ كوچه‌ی‌ تێكشكان
ئێمه‌ له‌وێ بووین.. گوڵعوزار
وه‌ها بووین ئێمه‌.. گوڵعه‌نبه‌ر



ده‌ڕۆم 
له‌ به‌رزاییدا ده‌ژیم

له ‌ڕۆخی‌ ئه‌م كاكێشانه‌ ده‌چمه‌ ده‌رێ 
پێ ده‌نێم به‌ دڵی‌ خۆمدا

به‌رزاییه‌ك هه‌ڵده‌بژێرم بۆ نووسینه‌وه‌
ماڵێك دروست ده‌كه‌م له‌ )با(

كتێبێك هه‌ڵده‌گرم و ئه‌یده‌م به ‌كۆڵما
مناڵێك له‌ قه‌رسیلی‌ گیا ده‌هێنمه‌ ژیانه‌وه‌
شانه‌یه‌ك له‌ شنینه‌وه‌ پێك ده‌هێنم و
سه‌ری‌ شۆڕه‌بییه‌كانی‌ پێ داده‌هێنم،
به‌رزاییه‌ك هه‌ڵده‌بژێرم بۆ گێڕانه‌وه‌
له‌وێوه‌ به‌ هه‌مووتان ده‌ڵێم:

تكایه‌.. گه‌ر ژیانتان خۆش ده‌وێت..؟؟
واژۆ له‌سه‌ر ئه‌و په‌ڵه ‌هه‌ورانه‌ بكه‌ن

كه‌ ڕۆژانه‌ دێنه‌ سه‌ردانم
گه‌ر مه‌به‌ستانه‌ نه‌مر بن
كه‌ پاییز هات..

بچنه‌ خه‌وێكی‌ شیرینه‌وه‌
به ‌ڕۆحتان بڵێن:

حیكایه‌تێكمان بۆ بگێڕه‌وه‌
تا كۆتایی‌ ئه‌م وه‌رزه‌ له‌گه‌ڵیدا بین..؟!
به‌رزاییه‌ك هه‌ڵده‌بژێرم بۆ نووسینه‌وه‌
له‌وێ.. ده‌بمه‌ شه‌ریكی‌ ئاسمان

هاوڕێیه‌تی‌ له‌گه‌ڵ باڵنده‌كاندا دروست ده‌كه‌م
به ‌)با( ده‌ڵێم:

به‌ خێراییدا، بچۆره‌ خواره‌وه‌
ئه‌و ڕۆحانه‌، پێویستیان به‌ پاكبوونه‌وه‌یه‌

بچۆره‌ خواره‌وه‌
به‌ دڵه‌كاندا تێنه‌په‌ڕیت

دوور نییه‌ زه‌وی‌ جه‌رگی‌ نه‌سوتێت..؟!
ڕێگاكان پڕ نه‌كه‌یت له ‌خۆت

تۆزی‌ غرووری‌ باخچه‌كان داده‌پۆشێت..؟!
به‌به‌ر په‌نجه‌ره‌كاندا ڕه‌ت نه‌بیت
ته‌می‌ بوغز ده‌یانگرێت،

به‌رزاییه‌ك هه‌ڵده‌بژێرم بۆ گێڕانه‌وه‌
پڕبێت له‌ خه‌ونی‌ كه‌ڵه‌گه‌ت

ته‌ژی بێت له‌ جوانیی‌
ڕۆح له‌وێدا، مناڵانه‌

وڕكی‌ قه‌ڵه‌مێك بۆ نووسین بگرێت،
به‌رزاییه‌ك، هه‌ر ده‌ستم به‌رز كرده‌وه‌
یه‌كسه‌ر ته‌وقه‌ له‌گه‌ڵ خودایا بكه‌م و

پێی‌ بڵێم:.. 
هه‌ر هێنده‌ی‌ نیگایه‌ك و به‌س

سه‌یرێكی‌ خواره‌وه‌ بكه‌
چۆن وه‌چه‌كانی‌ ئاده‌مت
به‌ وه‌نه‌وزی‌ گریانه‌وه‌
خه‌ریكی‌ نووسینه‌وه‌ی‌
ڕۆژه‌كانی‌ نـــــــامورادین،

به‌رزاییه‌ك هه‌ڵده‌بژێرم بۆ دووركه‌و‌تنه‌وه‌
ده‌ڕۆم و له‌وێوه‌

قه‌سیده‌یه‌كتان بۆ ده‌نێرم
هێنده‌ درێژ بێت

له‌ گۆڤارێكدا به‌ به‌ش به‌ش دایبه‌زێنن

وا ده‌كه‌م له ‌جوانییدا
هه‌موو ماڵێك له‌ كتێبخانه‌كه‌یدا... هه‌یبێت

ئه‌و پرسیارانه‌ ده‌نووسمه‌وه‌
كه‌ كچه‌ بچكۆله‌كه‌م ده‌یانكات
ئه‌و نیگایانه‌ داده‌ڕێژم
هی‌ ژنه‌ میهره‌بانه‌كه‌من،
ده‌چم له‌و به‌رزاییه‌دا ده‌ژیم
كه‌ جێپێی‌ كه‌سی‌ لێ نییه‌
ئاوێته‌ به‌و شتانه‌ ده‌بم
ده‌مێكه‌ بۆیان ده‌گه‌ڕێم

عاده‌ت به‌ خۆخواردنه‌وه‌ی‌ خۆمه‌وه‌ ده‌گرم
په‌نجه‌ بۆ ئه‌و خه‌ونانه‌ ڕاده‌كێشم
كه‌ ده‌بێت بیانهێنمه‌دی‌

له‌ به‌رزاییدا..
ڕێگایه‌ك دروست ده‌كه‌م بۆ گه‌یشتن به‌ عه‌شق

ده‌كه‌ومه‌ ئه‌زبه‌ركردنی‌
چرپه‌چرپه‌كانی‌ شنه‌با

له‌ خاكوخۆڵی‌ ئه‌وێ
دیوارێك له‌نێوان

ڕۆح و جه‌سته‌مدا به‌رز ده‌كه‌مه‌وه‌
سه‌نگه‌ر ده‌گرم بۆ پاراستنی‌ جوانیی‌
گۆڕانێكی‌ وا دێنمه‌ كایه‌وه‌
هه‌موو دنیا بێنێته‌ زه‌لاله‌ت

له‌وێ....
له‌وێ خۆم به‌ چنینه‌وه‌ی‌ گه‌ڵاوه‌ خه‌ریك ده‌كه‌م
وا ده‌كه‌م دره‌خته‌كان قاقایان بگاته‌ عه‌رشی‌ فه‌له‌ك

له‌ په‌لكیان جۆلانه‌ دروست ده‌كه‌م
بۆ فڕین..

وا ده‌كه‌م گیاكان
هێند دڵیان خۆش بێت
نه‌زانن سیسبوون چییه‌؟

به‌ جواناویی‌ خۆم تینوێتیان ده‌شكێنم 
ئاورنگی‌ گوڵه‌كان ده‌كه‌م به‌ عه‌تر

سه‌رو دڵۆپێك ده‌نێرم

بۆ ئه‌وانه‌ی‌ تا ئێستا نه‌مناسیون
چه‌هچه‌ی‌ ئه‌م زه‌مه‌نه‌ 
ڕاده‌كێشم به‌دوای‌ خۆمدا

له‌وێ، ده‌ستی‌ خۆم ده‌گرم و
پیاسه‌ به‌ناو كاكڵه‌ی‌ شیعردا ده‌كه‌ین
نامه‌یه‌ك ده‌نێرم بۆ هاوڕێكانم
تێیدا باسی‌ به‌رزاییان بۆ ده‌كه‌م
بۆیان ده‌نووسم بێنه‌ لام،
له‌ به‌رزاییه‌وه‌ بڕوانن

تا سه‌رو )شیعر( له‌گه‌ڵ‌ خۆیاندا به‌رنه‌وه‌
بۆ كۆڵانه‌كانی‌ مناڵی‌

ده‌بێت هێنده‌ شێتانه‌ بدوێن
یاری‌ به‌ ژیان بكه‌ن،
پێیان ده‌ڵێم: كه‌ هاتن

هه‌رچی‌ حیكایه‌تتان هه‌یه‌ به‌جێی بهێڵن 
چونكه‌ به‌رزایی‌

پڕه‌ له‌ حیكایه‌تی‌ نه‌وتراو..

به‌رزایی‌ ئه‌وه‌نده‌ شتی‌ لێیه‌
عیشق ته‌جره‌به‌ی‌ نه‌كردووه‌،

له‌ به‌رزاییدا..
مه‌رگ شتێكه‌ بوونی‌ نییه‌‌
ژیان قه‌سیده‌یه‌كه‌

به‌شی‌ هه‌رهه‌موومان ده‌كات.. بۆ نووسینه‌وه‌



به‌و كۆڵانه‌

دڵم ده‌ست پێ ده‌كاته‌وه‌

به‌قه‌ده‌ر زه‌ردبوونی‌ گه‌ڵایه‌ك
ته‌مه‌نم ماوه‌ بۆ وه‌رین

ئه‌وه‌نده‌ی‌ خۆله‌یادكرنی‌ په‌پووله‌یه‌ك
ته‌نیاییم ده‌چێته‌وه‌ سه‌ر باخچه‌‌و

هێنده‌ی‌ گه‌رمی‌.. ژێر باڵی‌ كوكوختییه‌ك
خۆم گرمۆڵه‌ ده‌كه‌م‌و
سوچێكی‌ ئه‌م حه‌قیقه‌ته‌

ئه‌ده‌مه‌ ده‌ست قه‌سیده‌... تا گێڕانه‌وه‌
***
له‌وێدا..

له ‌شوێنی‌ ته‌قینه‌وه‌ی‌ بوركانێك له ‌یادگاری‌
گه‌ڕه‌ك هاته‌وه‌ پێش چاوم‌و

كۆڵان ڕژایه‌ ڕۆحمه‌وه‌ به‌ برینداری‌
سنه‌وبه‌رێكی‌ عاجزم بینی‌

یه‌ك ئاسمان چۆله‌كه‌‌و كۆتری‌ گرتبووه‌ باوه‌ش‌و
یه‌ك ڕیز سێبه‌ری‌، ده‌په‌رژانده‌ ماڵه‌كه‌مانه‌وه‌،

له‌وێدا..
له ‌هه‌ڕه‌تی‌ گه‌نجێتیی‌ شه‌قامێكدا
باغێكی‌ گۆچان به‌ده‌ستم بینی‌

به‌دیار داڕمانی‌ دیواره‌كانی‌ زه‌مه‌نه‌وه‌
له‌رزی‌ ده‌هاتێ‌‌و ده‌گریا..

به‌دیار حیكایه‌ته‌كانی‌ دارچناره‌وه‌ ڕاده‌ما‌و
سه‌ری‌ پڕده‌بوو له ‌وتن بۆ گێڕانه‌وه‌

له‌وێدا، له‌وسه‌ری‌ نیشتنه‌وه‌ی‌ كوێره‌وه‌رییه‌ك
په‌ره‌سێلكه‌یه‌كی‌ باڵشكا‌و ده‌یگوت:
تۆ كه‌ گه‌وره ‌بوویت.. ئیتر نه‌تپه‌رژا
قاوه‌یه‌ك له‌ مناڵیتا بخۆیته‌وه‌

پیاسه‌یه‌كت نه‌چوویه‌وه‌ سه‌ر ئینجانه‌یه‌كی‌ سه‌رخۆش
یاخود تا ئێستا..

تابلۆیه‌كت به‌سه‌ر سنگی‌ ئه‌م كۆڵانه‌دا هه‌ڵنه‌واسیوه‌
له‌م كپبوونه‌دا چی ده‌كه‌یت..؟!

ئه‌وكات منیش
به‌ده‌م قوڵپی‌ گریانه‌وه‌ پێموت:

ئا لێره‌دا.. داڵغه‌یه‌كی‌ قووڵم هه‌بوو
لێم ون بووه‌..!!

تۆ نه‌تدیوه‌ لێم بگه‌رێ‌..؟!
دنیایه‌ك جوانیم دراوه‌ به‌كرێ‌.. كه‌ ئه‌وسا
كرماندنی‌ له‌تێك سێوم لێ‌ حه‌رام‌و

چوونه‌ به‌ربارانم قه‌ده‌غه‌‌و
مانه‌وه‌شم له ‌مناڵیدا.. كارێكی‌ خراپ

بۆیه‌ ئۆقره‌م لێ‌ بڕاوه‌‌و
له‌م پیرییه‌دا هاتوومه‌ته‌وه‌‌و
وه‌ك بڵێی‌ شتێك..!!
دڵم به‌م كۆڵانه‌ ئه‌سووتێ‌

له‌وێدا..
له‌ كه‌وتنه‌خواره‌وه‌ی‌ زه‌رنه‌قووته‌یه‌ك

مردنی‌ من‌و
له ‌شكانی‌ هێلكه‌ی‌ چۆله‌كه‌یه‌كی‌ خه‌مبار

ڕژانی‌ خوێن له‌ چاومه‌وه‌

فێری‌ ئه‌وه ‌بووم
)با( بنووسمه‌وه‌‌و.. باران ڕاو بكه‌م

خاك بخوێنمه‌وه‌‌و
نیشتمانیش

هه‌ر به ‌بۆنه‌كه‌ی‌ خۆیه‌وه‌.. ببه‌مه‌وه‌ بۆ دایكم،
فێری‌ كردم.. ئه‌و كۆڵانه‌ فێری‌ كردم
ببمه‌ هاوڕێی‌، چه‌ند پیره‌مناڵێكی‌ عاشق‌و

تا ئه‌وپه‌ڕی‌ ژیان.. گۆرانی‌ بۆ ته‌ڕبوونه‌وه‌ بڵێین..!!
ئه‌و كۆڵانه‌ ده‌یزانی‌ چیمان به‌سه‌ردێت
ده‌یزانی‌ چ یارییه‌ك له ‌باراندا ئه‌دۆزینه‌وه‌
ده‌یزانی‌.. ئه‌و كۆڵانه‌.. هه‌موو شتێكی‌ ده‌زانی‌
كه‌ ئێمه‌.. به‌ردمان ده‌گرته‌ دڵی‌ ناسكی‌ ئاسمان‌و
شه‌یتان.. شه‌یتان، له‌ به‌رده‌می‌ تریشقه‌دا

خۆمان بێتاوان ده‌رده‌خست
كه ‌هه‌موو شارمان ده‌هێنایه‌وه‌ یه‌ك‌و

خۆمان ده‌كرده‌ فریشته‌
سه‌ری‌ دێڕ‌و كۆڵانمان پێكه‌وه‌ گرێ‌ ده‌دا‌و

ده‌بووینه‌ شاعیر
‌خه‌ومان به‌ كیژۆڵه‌ هه‌نارێكه‌وه‌ ده‌بینی‌‌و

به‌پڕتا‌و ده‌بووینه‌‌ عاشق
باش ده‌زانم.. ئه‌‌و كۆڵانه‌
هه‌موو شتێكی‌ ئێمه‌ی‌ ده‌زانی‌
بۆیه‌ دڵم بۆی‌ ده‌سووتێ‌

له‌وێدا..
له‌ شوێنی‌ په‌رداخێك)شیر(ی‌ به‌جێماوی‌

سه‌ر سفره‌ی‌ به‌یاییه‌ك‌و
به‌ده‌م به‌ڕێكردنی‌ پۆله‌ خوێندكارێكه‌وه‌

فیكه‌م.. بۆ گه‌ڕانه‌وه‌ی‌
كۆتره‌ ته‌ریوه‌كانی‌

ناو نیشتمانه‌ به‌رزه‌كه‌ی‌ سنه‌وبه‌ر لێئه‌دا،
ده‌بوومه‌ په‌رده‌ی‌ په‌نجه‌ره‌ی‌
ماڵێكی‌ پڕ له ‌نه‌وره‌س‌و

پڕ به ‌فڕین.. نهێنیی‌ ڕووتبوونه‌وه‌م ده‌پاراست

ده‌بوومه‌ دارێكی‌ سه‌ره‌ڕێی‌ )ئه‌حمه‌دی‌ خانی‌(*‌و
وه‌ك شنه‌با.. ده‌په‌رژامه‌ پرچی‌ كچه‌ مه‌كربازه‌كانه‌وه‌

تا ناخی‌ گه‌ڕه‌ك‌و
هه‌تا زه‌رده‌خه‌نه‌یه‌كی‌ نازداری‌ كۆڵان

ئیدی‌ بۆیه‌
له ‌ڕێچكه‌ی‌ ئه‌م پیرییه‌ی‌ خۆم لامداوه‌‌و
وه‌كو بڵێی‌.. ترسێك به‌ له‌شمدا چووبێت

ته‌مه‌نم قه‌دبڕ ده‌كه‌م‌و
ئالێره‌دا

دڵم به‌‌و كۆڵانه‌ ده‌ست پێ ده‌كه‌مه‌وه‌.

له‌وێدا..
له ‌قوبله‌ی‌ ناشتنی‌ لێوێكدا
باوه‌شم كرد به‌ كۆڵاندا‌و

ئیدی‌ كه ‌ترپه‌ی‌ دڵیم بیست
هه‌میشه‌ عاشقبوومه‌وه‌.. هه‌تا خۆم
به‌رده‌وام مناڵبوومه‌وه‌.. تا شیعر

زه‌مه‌ن.. ده‌مێكه‌ وه‌ستاوه

كه‌ خه‌ونی سه‌حه‌ری ژیان
گه‌ردنی گه‌ردوون ده‌گرێ‌‌و
كه ‌ته‌مه‌ن به ‌بانیژه‌ی

تێنه‌گه‌یشتنی خۆیدا هه‌ڵده‌زنێ‌
چ پرسیارێكی درێژ  
ئاوێته‌ به‌ قه‌سیده‌ ده‌بێت
چ خه‌مێكی سه‌رسه‌ختیش
نۆبه‌ره‌ی گومان

له‌ناو ته‌نیاییدا ده‌خاته‌وه‌،
ئاخر هێشتا

حه‌قیقه‌تی ئه‌و پرسیاره‌ كه‌سكانه‌
له‌ناو ته‌بیعه‌تی ئێمه‌دا گه‌ڵاڵه‌ نه‌بووه،‌

ئاخر هێشتا
هه‌موو شتێك

به‌ نه‌گه‌یینی هه‌رمێیه‌ك ده‌چێت،
هێشتا.. لێره‌
چاوه‌كانی دیقه‌ت



141

به‌ر ڕۆشنایی په‌نجه‌ره‌كان نه‌كه‌وتووه‌‌و
بێده‌نگی دره‌خته‌ پیره‌كان

له‌ حاشیه‌ی توانه‌وه‌دا قه‌تیسی خواردووه‌‌و
هه‌موو شتێك

ئاوه‌ها خۆی ده‌نووسێته‌وه‌، 
هێشتاكه‌... )با(

كۆڵانێك ئه‌ودیو جه‌خاره‌‌و 
هه‌موو

بێپه‌روا... بێپه‌روا
به‌ده‌م وه‌نه‌و‌زدانه‌وه‌ 

خۆمان ده‌خه‌ینه‌ به‌ر تیغی وشه‌‌و
قاسیدێك له‌ولای حه‌قیقه‌ته‌وه‌ نایه‌ت 

له ‌خۆیمان هه‌ڵكێشێت،
هێشتاكه‌.. ئاو
چه‌ند خوڕه‌یه‌ك

له‌وسه‌ری بێهووده‌بوونه‌وه‌یه‌ 
به‌دیار ڕووتوقووتی خۆیه‌وه‌

په‌نگی خوادۆته‌وه‌‌و
خوێنی بێگه‌ردی ئێمه‌ش 

ناچێته‌ ناو زاری كانیله‌یه‌كی ساواوه‌،

هێشتاكه‌... باران
به‌بێ‌ خوڕه‌ ده‌بارێ‌ ‌و
بارانا‌و بێ‌ جۆگه‌ ده‌ڕوا‌و 

ته‌ڕبوونیش
وای له‌ ته‌ڕبوون
چ شێتانه‌

سپێده‌ی هیواكانی خۆی 
له‌ سێداره‌ ده‌دات ‌و
تریشقه‌ی هه‌وریش

چۆن خه‌ریكی خۆخواردنه‌وه‌ی 
له‌رزۆكی ده‌نگه‌كانیه‌تی!

هێشتاكه‌... ژیان
عاده‌تی هه‌میشه‌یی
به‌خۆیه‌وه‌ نه‌گرتووه‌‌و

له ‌زه‌بر‌وزه‌نگه‌كه‌ی خۆیدا
هێشتا هه‌ر پرسیاری هه‌یه‌‌و 
جارێ‌ هه‌ر له‌ خۆی ده‌ڕوانێ‌‌و

به‌ده‌م گوێگرتن
له ‌گۆرانییه‌كه‌ی گه‌ردوونه‌وه‌ 

ده‌لاوێته‌وه‌،

هێشتاكه‌... سروشت
نه‌گه‌یشتووه‌ به ‌ڕه‌نگ و

ده‌ستی گرتووه‌ به‌ دڵی خۆیه‌وه‌ 
چاوی بڕیوه‌ته‌ بێمانایی‌و

ده‌هریی بووه‌
به‌ده‌ست گڕوگاڵگرتنی
قه‌رسیلی چیمه‌نێكه‌وه‌،

هێشتاكه‌... شیعر
له‌به‌رده‌م ماتڵبووندا گیرۆده‌ بووه‌‌و 

واوه‌یلا
بۆ داڵغه‌ڕۆیشتنی باخێك ده‌كات‌و
به‌ده‌ست یه‌قینی گشت شتێكه‌وه‌

ماخۆلانیه‌تی
وشه‌یه‌كی بۆ ناخرێته‌

ناو جۆگه‌له‌ی ڕسته‌یه‌كه‌وه‌‌و 
له‌ ته‌نیاییدا گیری خواردووه‌،

هێشتاكه‌... گریان
چه‌ند هه‌نسكێكی ماوه‌
بگاته‌ شیوه‌نی خۆی‌و 

ماویه‌تی ئه‌و فرمێسكه‌ وه‌ریوانه‌ بنووسێته‌وه‌
ئێمه‌یان له‌ ته‌ریقه‌تدا به‌جێ هێشتووه‌ 

گریان ماویه‌تی

برژا‌نگه‌ یاخییه‌كان كۆبكاته‌وه‌‌و 
چاوه‌ عه‌به‌سییه‌كان بكاته‌ هاوڕێ‌،

هێشتاكه‌... ته‌مه‌ن
چه‌ندین هه‌نگاوی ماوه‌
له‌به‌ر قاپی ژیاندا 

بیره‌وه‌رییه‌كانی گه‌ڵا بنووسێته‌وه‌‌و
تێهه‌ڵچێته ڕابردووی ‌
دڵشكاندنی ماسییه‌كان
له ‌كه‌ناری زه‌مه‌ندا،

ماویه‌تی
هێشتا
ماویه‌تی

زه‌مه‌ن ده‌مێكه‌ وه‌ستاوه‌.

له‌گه‌ڵ مناڵی‌ پێكه‌وه‌

پێشکه‌شه‌ به‌ ئارام غه‌مبار

پێكه‌وه‌ ده‌ڕۆین
ده‌ستی‌ یه‌كتر ده‌گرین‌و
قاقا.. ده‌ده‌ینه‌ پێكه‌نین
به ‌به‌ینی‌ گه‌وره‌كاندا
ده‌كه‌وینه‌ ڕاكردن،

)چلوره‌فرۆش( بانگ ده‌كه‌ین‌و
هیچی‌ لێ ناكڕین،
چنگ به‌ گوڵه‌به‌ڕۆژه‌ی‌

سه‌ر )عه‌ره‌بانه‌كان(دا ده‌كه‌ین‌و
كه‌ دوور كه‌وتینه‌وه‌

زمان له ‌خاوه‌نه‌كه‌ی‌ ده‌ردێنین،
)بنێشت( ده‌نێین

به ‌كورسییه‌كانی‌ باخی‌ گشتیدا
تا به ‌پانتۆڵی‌

كچه‌ عه‌یاره‌كاندا بلكێت،
به‌ )شریقه‌(

قوڕاو ده‌كه‌ین به‌ كوڕه‌كاندا‌و

فرته‌ ده‌كه‌ینه‌
ناو عه‌بای‌ ژنه‌ قه‌ره‌جێكه‌وه‌،

پرسیار ده‌كه‌ین
پرسیار له‌سه‌ر هه‌موو شتێك
ئه‌گه‌ر پیاوێكی‌ ڕه‌شمان بینی‌

پێی‌ ده‌ڵێین.. خاڵه‌
تۆ شه‌وان ده‌چیته‌ ده‌رێ‌

بۆیه‌ وا ڕه‌ش هه‌ڵگه‌ڕاوی..؟؟
گه‌ر ژنێكی‌ پیرمان بینی‌
پێی‌ ده‌ڵێین.. باجی‌
له‌دوای‌ خۆشۆردن
خۆت وشك ناكه‌یته‌وه‌

وا ده‌موچاوت چرچ بووه‌..؟؟
پرسیار ده‌كه‌ین.. پرسیار
ئه‌گه‌ر شاعیرێكمان بینی‌
یه‌كسه‌ر پێی‌ ده‌ڵێین:
ڕۆژی‌ چه‌ند كیلۆ

دووكه‌ڵ ده‌كێشیت..؟؟
له‌م باخچه‌یه‌ به‌ته‌نیایی‌ دامه‌نیشه‌
بۆ له‌گه‌ڵ ئێمه‌دا‌ نایه‌یت
ده‌چین بۆ خلیسكێنه‌..؟!
پرسیار ده‌كه‌ین

پرسیاری‌ وه‌رینی‌ گه‌ڵا
له‌ باخه‌وانێكی‌ بێخوڵق 
گه‌ر وه‌ڵامی‌ نه‌داینه‌وه‌

به‌ له‌قه‌.. ده‌كه‌وینه‌ دره‌خته‌كان
تا ئه‌وه‌نده‌ گه‌ڵا بوه‌رێ‌
نه‌توانێ‌ كۆی‌ بكاته‌وه‌..!
به‌ ئه‌ستێره‌ناسه‌كان ده‌ڵێین:
ئه‌رێ ئه‌و هه‌موو ئه‌ستێره‌یه‌

مناڵی‌ مانگن..؟؟
ئێ باشه‌.. مانگ

ئا به‌و هه‌موو مناڵه‌وه‌
بۆ پیر نابێ‌‌و هه‌ر چوارده‌یه‌..؟؟

پرسیار ده‌كه‌ین
به‌ په‌یكه‌ری‌ شاعیره‌كان ده‌ڵێین:

ئه‌گه‌ر وه‌ك ئێوه‌
ببین به‌ شاعیر

به‌م مناڵییه‌ په‌یكه‌رمان
بۆ دروست ده‌كه‌ن..؟!
گره‌و ده‌كه‌ین

گره‌و له‌سه‌ر هه‌ڵماتێك
من ده‌ڵێم.. )باران( 
گریانی‌ خوایه‌‌و
مناڵی‌ ده‌ڵێ‌..

ئێمه‌ هاتووین بۆ خلیسكێنه‌
بۆ كوفر ده‌خه‌یته‌
ناو ئه‌م باخچه‌یه‌وه‌

ئه‌ته‌وێ‌ خوا كوێرمان بكات
یه‌كتریمان لێ‌ ون ببێت
ئه‌ته‌وێت به ‌هه‌ڵماتێك

فێری‌ كاری‌ خراپم بكه‌یت
بۆسه‌م بۆ دائه‌نێیت پیر بم

مناڵی‌ وا ده‌ڵێ‌..
ده‌ڵێت تا نه‌گه‌م به‌ خلیسكێنه‌
بیر له ‌گره‌و ناكه‌مه‌وه‌

گره‌و.. بێئه‌وه‌ی‌ به ‌خۆت بزانیت
پیرت ده‌كات.. پیر..؟!
من ده‌ڵێم.. ڕۆڵه‌
ئێمه‌ جوداین
له ‌مناڵیدا پیرین‌و
له ‌پیربوونیشدا مناڵین

كارت به‌سه‌ر نهێنیی‌ ژیانه‌وه‌ چییه‌..؟؟
وه‌ره‌ با به‌یه‌كه‌وه‌

هه‌نگاو به‌ره‌و خۆمان بنێین..!!
مناڵی‌ ده‌ڵێ‌...

كه‌واته‌ با بچین بۆ خلیسكێنه‌‌و
ئاقڵ.. ئاقڵ

خۆمان له ‌باخچه‌دا ون كه‌ین،
كه‌واته‌ با ده‌ست پێ بكه‌ین

ده‌چینه‌ سه‌ره‌وه‌‌و
غلۆر ده‌بینه‌وه‌ بۆ خوارێ‌‌و
له ‌خواریشه‌وه‌ بۆ سه‌رێ‌
هه‌ڵده‌زنێینه‌وه‌‌و
هه‌ر یاری‌ ده‌كه‌ین

‌تا خلیسكێنه‌....... نامێنێت

باوه‌شم كه‌..
تا هه‌ست به‌ ترپه‌ی‌ دڵت كه‌م

هێنده‌ی‌ ڕۆچوون
به ‌لیتاوی‌ ئه‌م زه‌مه‌نه‌‌و

ئه‌وه‌نده‌ی‌ گێڕانه‌وه‌ی‌.. حیكایه‌تێكی‌
سه‌ر ماشوبرنجی‌

بایی‌ خلۆربوونه‌وه‌یه‌ك
بۆ پێده‌شته‌كه‌ی‌ عه‌شق

بهێڵه‌..
بهێڵه‌ له‌ ناوتا
كتێبێك بخوێنمه‌وه‌
له‌و به‌هه‌شته‌

به‌ میوه‌ ته‌نراوه‌ی‌ دڵتدا
جێگه‌م كه‌ره‌وه‌

به‌قه‌ده‌ر فلته‌ری‌ جگه‌ره‌یه‌ك.. له ڕۆحتا
تا وا هه‌ست بكه‌م
پانتایترین شوێنم

له‌ زه‌ویيه‌كه‌ی‌ تۆ.. داگیر كردووه‌‌و
ستونێ‌

له‌ لاپه‌ڕه‌ی‌ یه‌كه‌می‌
ماچنامه‌ ژووانییه‌كه‌دا
بنووسم.. بۆ غرووری‌،
كه‌ هاتم.. بهێڵه‌
بهێڵه‌ له‌ته‌نیشت
هه‌ناسه‌یه‌كته‌وه‌

گۆرانی‌ بۆ ته‌ڕبوونه‌وه‌ بڵێم‌و
به‌دیار سه‌مای‌ پرچه‌كه‌ی‌ تۆوه‌
بكه‌ومه‌ داڵغه‌یه‌كی‌ عاشقانه‌وه‌،

ژیری كه‌ره‌وه‌
ئه‌م دڵه‌ گریاویيه‌ی‌ من
كه‌ به ‌تۆ نه‌بێ‌
به ‌كه‌سی‌ دی‌
خۆش ناكاته‌وه‌
به‌ تۆ نه‌بێ‌

هیچ شتێك هێنده‌ی‌
په‌نجه‌ خوساوه‌كانی‌ خۆی‌

ئه‌شكی‌ پێ‌ كۆناكرێته‌وه‌،
كه‌ تۆ نه‌بی‌
هێز نیيه‌..

له‌م عه‌رشی‌ نائومێدیيه‌دا
ئاوڕی‌ به‌ره‌و سه‌ماكردن پێ بداته‌وه‌،

كه ‌تۆ نه‌بی‌
خوداش..

ده‌ست به‌ ترپه‌كانیه‌وه‌ ناگرێ‌‌و
ئیدی‌ هه‌ر ڕۆژێك بێ‌
له ‌لێدان ده‌كه‌وێ‌..
هه‌رساتێك بێ‌

له‌ بێده‌نگی‌ باخچه‌یه‌كدا
به‌ده‌م ڕۆحی‌

)پاییزی‌ ته‌ڵایی‌(ه‌وه‌
باڵ ده‌گرێ‌‌و ده‌فڕێ‌،
ئه‌وه‌نده‌ خۆی‌ ده‌خواته‌وه‌

له‌ناو ده‌چێ‌،

هێنده‌ بیر ده‌كاته‌وه‌
ون ده‌بێ‌.
گه‌ر تۆ نه‌بی‌
دڵنیابه‌
ڕۆح..

كه‌ هه‌میشه‌ زیندووه‌
ئه‌ویش ئه‌مرێ‌،
له‌تاو ساردبوونه‌وه‌ی‌

حه‌زه‌كه‌م
به ‌به‌فری‌ غه‌زه‌ب.. كچێ‌
شیعریش ده‌یبه‌ستێ‌.

تكایه‌..
بۆ ته‌نها شه‌وێ‌

بمكه‌ به‌ میوانێكی‌ ئازیز‌و
دوای‌ ئه‌وه‌

چیت له‌ده‌ست دێ‌
پێم بكه‌

چۆنت پێخۆشه‌
ئاوهام له‌گه‌ڵ كه‌
دڵه‌كه‌ت چی‌ خواست

قه‌ت
بێخۆیی‌ له‌گه‌ڵ مه‌كه‌.
ئاخر تۆ نه‌بی‌

هیچ به‌دووری‌ مه‌زانه‌
كه ‌شێت ببم

كه ‌سواڵ بۆ كڕینی‌ قه‌ڵه‌مێك بكه‌م‌و
بێ‌ هیوایی‌ بشیعرێنم
ببمه‌ فه‌رهادێكی‌ تر‌و
كێوێك له ‌ڕه‌نگ
بۆ باڵاكه‌ت بسازێنم.
ئێ‌ .. تۆ.. نه‌بی‌

یاره‌..
به‌دووری‌ مه‌زانه‌

له‌گه‌ڵ مناڵه‌ بێنازه‌كان

له‌ )باخی‌ گشتی‌(..
چلوره‌فرۆشی‌ بكه‌م‌و
پاره‌كه‌ی‌ بده‌م

به ‌پاكه‌تێك ته‌نیایی‌
به‌ پێكێك مه‌راق
به ‌كۆشێك زیزبوون

به‌ چنگێ‌ ئاگر بۆ.. سوتان
به‌ كیسه‌یه‌ك بێ‌ ژیانی‌‌و
ده‌نك.. ده‌نك
خۆم داكرمێنم،
پاره‌كه‌ی‌ بده‌م

به‌ )سی، دی(یه‌كی‌ به‌تاڵ‌و
به‌سه‌ر هه‌موو
تۆمارگه‌كانی‌
بازاڕدا بگه‌ڕێم‌و
پێیان بڵێم:
ئه‌گه‌ر لاتانه‌

ته‌نها یه‌ك تراك
پێكه‌نین.. یان زه‌رده‌خه‌نه‌
سه‌ما.. یاخود مه‌ستی‌
عه‌شق.. یان توانه‌وه‌
فڕین.. یاخود مانه‌وه‌
ته‌مه‌ن.. یان مردن
خه‌یاڵ.. یاخود نائاگایی‌
بێده‌نگی‌.. یان قریشكه‌ی‌

نێو بێداریم
له‌ لێوی‌ ئه‌م )سی‌، دی‌(یه‌دا

بۆ تۆمار بكه‌ن.
ڕازی به‌..

نه‌وه‌ك گوڵه‌ تاقانه‌كه‌ی‌
لاویم هه‌ڵوه‌رێ‌

ئه‌و پیرییه‌ یه‌خه‌م بگرێ‌‌و
فڕێم بداته‌

به‌رپێی‌ بیابانی‌.. گۆچان

ده‌ خانمه‌كه‌..
له‌به‌ر بوژانه‌وه‌ی‌ ئه‌وین

به‌سه‌ر لاشه‌ی‌
ئه‌م ماته‌مینییه‌دا داكه‌
ببه‌.. به ‌)با(‌و

لافیته‌ی‌ ئه‌م پرسه‌یه‌م.. بدڕێنه‌
ببه‌.. به‌ ئاو‌و

خوڕه‌ بخه‌ره‌.. بێداریمه‌وه‌
ببه‌.. به‌ نور‌و

ماتڵبوونم.. بسوتێنه‌
ببه‌.. به‌ خه‌ون‌و
عومرم بخه‌ره‌

نێو سوزگییه‌ك.. یه‌قینه‌وه‌.
تێناگه‌م..

كه ‌به ‌یادی‌ كوشتنی‌
چۆله‌كه‌یه‌كه‌وه‌

ناخم پڕبووه‌ له ‌گومان

پڕبووه‌ له‌‌و ترسه‌ ئه‌زه‌لییه‌ی‌
به‌رده‌وام له‌ پشت
چاویلكه‌كه‌مه‌وه‌

پرسیارێكی‌ هه‌یه‌‌و ده‌ڵێ‌:
بۆ ئه‌وه‌نده‌ ماڵه‌كه‌ی‌ عه‌شق

ته‌نیایه..؟‌
نازانم.. له‌به‌رچی‌

ئه‌و پشت دیواری‌ بێكه‌سییه‌
هێنده‌ به‌سامه‌..؟؟

تكایه‌..
با ده‌ربازم بێت

توخوا بایی‌ .. هه‌ناسه‌یه‌ك
ئاوه‌ژووی‌ نێو ڕۆحتم بكه‌
توخوا به‌قه‌ده‌ر.. ترپه‌یه‌ك
با له‌نێو دڵتا گمه‌م بێ‌

توخوا له‌ ته‌نیشت .. دڵته‌وه‌
چاوه‌ڕوانیم هه‌ره‌س پێبێنه‌‌و 

شوێنی‌ ئه‌م شه‌وی‌ ده‌یجوره‌م
له ‌سینه‌تا جێكه‌ره‌وه‌.
باوه‌شم كه‌

بۆ چه‌ند ساتێك توانه‌وه‌
چه‌ند هه‌نگاوێك..

گه‌یشتن به‌وه‌ی‌ له ‌ناخمایه‌‌و
قه‌رسیلێك گیای‌

له ‌نه‌زه‌رمدا چاندووه‌،
باوه‌شم كه‌

تا هه‌ست به‌ ترپه‌ی‌ دڵت كه‌م،
باوه‌شم كه‌..

به‌رله‌وه‌ی‌ مه‌رگ بمگاتێ‌
پێش ئه‌وه‌ی‌ له‌ خۆمدا ون بم،

ڕازی به‌.. كچێ‌
نه‌ك ئاواته‌كه‌م خامۆش بێ‌..!!

من كه‌ یادێك
له ‌زاكیره‌مدا نه‌ماوه‌

بۆ بیركه‌وتنه‌وه‌
خه‌ونێك له‌ شه‌وه‌كانما نه‌ماوه‌ته‌وه‌

بۆ گێڕانه‌وه‌
حیكایه‌تێك هه‌تا ئێستا
له ‌ناوچه‌وانمدا
نه‌خوێنراوه‌ته‌وه‌‌و
هه‌میشه‌ له‌ ته‌نیاییدا
باسی‌ توحفه‌ی‌ گوڵ

بۆ ژووره‌كه‌ی‌ ئه‌ودیو خۆم ده‌كه‌م.
به‌وه‌ ڕازی به‌  
ئاوێته‌ به ‌خۆمت بكه‌م‌و
ئیتر له ‌خۆشیاندا

دنیایه‌ك له‌ بێگه‌ردی‌‌و
دنیایه‌ك له ‌وه‌فا‌و
دنیایه‌ك له‌ سۆز‌و
دنیایه‌ك له‌ دنیات
تێدا ببینم.

ڕازی به‌ به‌وه‌ی‌
چركه‌یه‌ك ئارامیت
ببه‌م بۆ خۆم

به ‌چوارده‌وری‌ گۆی‌ زه‌ویدا
ڕابكه‌م‌و

هه‌رچیم بینی‌
یه‌كسه‌ر بڵێم:

ئه‌ها.. من چه‌ند به‌خته‌وه‌رم
ئه‌ها.. له‌ خۆم شاعیرترم

به‌رچاو ناكه‌وێ‌
ئه‌ها.. چۆن خۆم ده‌نووسمه‌وه‌

ئه‌ها.. ئه‌و كچه‌
چه‌نده‌ ناسكه‌ له‌گه‌ڵما

ئه‌ها.. منی‌ له‌سه‌ر باڵی‌ ڕاگرتووه‌
ئه‌ها.. چلۆن ده‌ملاوێنێ‌،

باوه‌شم كه
ئێ‌ كچێ‌ یاره‌

ده‌ باوه‌ش
تا توانه‌وه‌م له‌ تۆدا
تا بوژانه‌وه‌م له ‌ڕۆحتا

سوپاس‌:

ئه‌ده‌بیانه‌ی  ماڵپه‌ره‌  ڕۆژنامه‌‌و  گۆڤارو  ئه‌و  سه‌رجه‌م  بۆ 
به‌حورمه‌ته‌وه‌ ئه‌م ده‌قانه‌ی منیان له‌لای خۆیان بڵاوکردۆته‌وه‌، 

